
Ахырҳара ашьҭыхразы

 d Аԥсны Ахада инапынҵақәа на-
зыгӡо Валери Бганба араионқәа 
рхадацәа алархәны аилацәажәара 
мҩаԥигеит ианвар 23 азы. Актәи 
атема азкын абиуџьеттә хыдҵақәа 
рынагӡара, аҩбатәи – Ахада иал-
храқәа аҽырзыҟаҵара.

Араионқәа рҟны афинанстә 
ҭагылазаашьа

Гагра араион ахадара аиҳа-
бы инапынҵақәа назыгӡо Адамыр 
Ҵышәба иҳәеит, араион аҟны афи-
нанстә ҭагылазаашьа ишалнаршо 
абиуџьетуаа руалафахәы инхарҭәа-
аны ашәара. 

Ҳазну аамҭазы араион абиуџьет 
аҟны инықәырԥшшәа 20 миллион 
мааҭ ыҟоуп. Ианвар азтәи ахыдҵақәа 
идыртәоит 65 миллион мааҭ раҟара. 
Сгәы иаанагоит, ҳамч ақәхап ҳәа», – 
иазгәеиҭеит иара.

Аҟәа араион ахадара аиҳабы 
инапынҵақәа назыгӡо Аслан Сан-
гәлиа Валери Бганба агәра иирге-
ит ианвар 1 азы араион ишынана-
гӡаз абиуџьетуаа рҿаԥхьа адҵақәа 
зегьы. «Абраҟа иҳацхрааит иҳаҩ-
сыз ашықәс афинанстә цәынхақәа», 
– иҳәеит А.Са нгәлиа.

Гәдоуҭа араион ахадара аиҳа-
бы инапынҵақәа назыгӡо Валери 
Аҩӡба иажәақәа рыла 2024 шықәса 
декабр азтәи ауалафахәы рызшәоуп, 
Аха ианвар азы аҭагылазаашьа аҽаԥ-
сахыр ауеит, иҟалап ареспубликатә 
биуџьет аҟнытә ацхыраара аҭаххар. 

Валери Бганба иазгәеиҭеит ауа-
даҩрақәа шеиликаауа, аха араион 
алшарамчқәа зегьы еизнакыроуп, уб-
рахь иналаҵаны ашәахтә лагалақәа 
ирыцҵалатәуп.

«Ҳара ауаа уалафахәыда иаҳзаа-
ныжьуам. Абизнес ианаамҭоу ашәах-
тәқәа ашәалароуп», – иаҵишьит иара.

Гал араион ахадара аиҳабы ин
апынҵақәа назыгӡо Константин Ԥи-
лиа иҳәеит 2024 шықәса анҵәамҭа 
шымариамыз, аха афинансқәа 
Рминистрра ианаамҭаз ацхыраара 

шыҟанаҵаз асубсидиақәеи адота-
циақәеи ршәаразы.

«Ари иалнаршеит ауал ҳақәым-
кәа ашықәс ахыркәшара. Ҳазну 
аамҭазы ауалафахәы рызшәара-
зы апроблема ыҟаӡам, мацара иа-
анхаз аиқәышаҳаҭратә хыдҵақәак 
роуп, аха урҭ ҳамч рықәхоит», иаз-
гәеиҭеит иара. 

Тҟәарчал араион ахадара аиҳа-
бы инапынҵақәа назыгӡо Витали 
Кәыҵниа далацәажәеит иҳаҩсыз 
ашықәс декабрызтәи ауалафахәы 
инхарҭәааны ишрызшәоу».

Иара убас ианвар азгьы ауа-
даҩрақәа ҟамлароуп. Аха иҳаҩсыз 
ашықәс азы араион абиуџьет арес-
публикатә биуџьет аҟнытә иамаи-
уӡеит 35 миллион мааҭ аҟара», – иа-
циҵеит иара.

Очамчыра араион ахадара аиҳа-
бы инапынҵақәа назыгӡо Артемон 
Габелаиа иҳәеит 2024 шықәса ша-
дыркыз ауал рықәымкәа. 

«Ҳгәыӷуеит, ианваргьы уалда ихҳ
аркәшап ҳәа. Хадаратәла ҳбиуџьет 
шьақәгылоит аԥсыӡкра иабзоураны, 
аха рыцҳарас иҟалаз ҳазну ашықәс 
азы уи аҟаҵарбақәа маҷхеит, абри 
аҟнытә ауадаҩрақәа цәырҵыр ауеит. 

«Ҳаԥшып аԥхьаҟа аҭагылазаашьа 
шышьақәгылауазы, аха иахьугалак-
гьы иҳалшо зегь ҟаҳҵоит абиуџье-
туаа ауалафахәы роуларц азы», – 
иақәиргәыӷит Габелаиа.

Гәылрыԥшь араион ахадара аиҳа-
бы инапынҵақәа назыгӡо Беслан 
Ҵнариа иазгәеиҭеит 2024 шықә-
са шыхдыркәшаз ауал рықәымкәа.

«Проблеманы иҟоу, ари адота-
циақәеи асубсидиақәеи рыла ир-
шәо ауалафахәқәа роуп, аха афи-
нансқәа Рминистрреи ҳареи уи аҭыԥ 
иқәаҳҵалоит», – иҳәеит иара.

Валери Бганба иаҵишьит араи-
он абиуџьет ахь ашәахтәлагалақәа 
шырцыхцыхтәу, убрахь иналаҵаны 
дгьыл азы ашәахтәгьы. Уи ашәара 
руалуп зегьы. Ҷыдала ари хра алоуп 
Аҟәатәи, Очамчыратәи, Гәдоуҭатәи, 
Гәылрыԥшьтәи араионқәа рзы. Иа-
гьациҵеит зегьы рзы ауснагӡатә ха-
дақәа ируакны ишыҟоу ҳхатә малқәа 
рыла анхашьаанҵышьа аҵара.

«Сара еилыскаауеит р а  ионқәак, 

ҿырԥштәыс, Тҟәарчалтәи, ао
би ективтә мзазқәа ирыхҟьаны 
ацент р аҟнытә адгылара амамкәа 
ишзымҿио, аха егьырҭ араионқәа 
рҟны иҟоуп арезервқәа, урҭ мҽхакы 
ҭбаала ахархәара рзутәуп», – иазгәе-
иҭеит Бганба. 

Алхрақәа аҽырзыҟаҵара
Афинанстә ҭагылазаашьазы 

араионқәа рхадацәа ражәахәқәа 
рышьҭахь, Валери Бганба интересс 
иҟаиҵеит февраль 15 азы иҟалараны 
иҟоу ахада иалхрақәа аҽырзыҟаҵа-
ра шымҩаԥысуа. Араионқәа рнапх-
гаҩцәа ирҳәеит аҭыԥанқәа рҿны 
аҭагылазаашьа шҭышәынтәалоу, 
гәамҵра шыҟам.

Бганба иргәалаиршәеит араи-
онтә хадарақәа реиҳабацәа русна-
гӡатә хадақәа ишреиуоу ашәарҭада-
ра алыршара, иара убас атехникатә 
зҵаарақәа рҭыԥ рықәҵара, убрахь 
иналаҵаны атәылауаа зегьы аб-
жьыҭара рхы аладырхәырц азы ал-
шарақәа рыҭара.

«Ҳара иаҳуалуп ахыбрақәа рга-
нахьала аштабқәа ацхыраара рыҭа-
ра, алхырҭатә ҭыԥқәа иҭышәынтәа-
ланы русура ашьақәыргылара», 
– иҳәеит иара. 

Бганба ҷыдала иаҵишьит аб-
жьыҭара аан мацара акәымкәа, 
аҭыԥанқәа рҟны абжьқәа рыԥхьаӡа-
ра аангьы алхрақәа рҽны еиԥҟьара-
да фымцамчла аиқәыршәара акырӡа 
шаҵанакуа.

Заанаҵы «Амшынеиқәафым-
цамч» анапхгара ирацәажәатәуп 
февраль 15 ашьыжь асааҭ 8 инар-
кны февраль 16 ашьыжь асааҭ 8 
азынӡа алхырҭатә ҭыԥқәа фым-
цамчла еиқәыршәахарц азы», – 
иаҵишьит иара.

Ахада инапынҵақәа назыгӡауа 
иазгәеиҭеит раԥхьаӡа акәны абри 
аҩыза аҭагылазаашьа шибо: Ахада 
иалхрақәа рыламҭалаз араионқәа 
рхадарақәа реиҳабацәа 90 процент 
ԥсшьара ицеит руалԥшьақәа рына-
гӡара аҭыԥан. 

«Сара даара сгәыӷуеит араи-
онқәа рхадацәа зегьы рзыманшәа-
лахап ҳәа. Ҳарҭ ҳахьтә дарбанзаа-
лак Аминистрцәа зегьы налаҵаны, 
уахиҽни еилых ҟамҵакәа аима-
дараҿы ҳаҟазаауеит. Ҳазхиоуп иа-
накәызаалак ацхыраара аҟаҵара», 
– иҳәеит Бганба.

Гагра иҟалаз атрагедиазы 
Аилацәажәара аҵыхәтәан Га-

гра араион ахадара аиҳабы ина
пынҵақәа назыгӡо Адамыр Ҵы шәба 
игәы иаланы иҳәеит Гагра, ианвар 21 
азы аӡышьҭра аҟаҵараан хҩык ауаа 
рҭахара аполитика шалырхыз, амас-
сатә информациатә хархәагақәа рҟ-
ны ииашамыз аинформациа шыр-
кьыԥхьыз. 

Валери Бганба иазгәеиҭеит атра-
гедиа зхылҿиааз зегьы шьақәдыр-
гыларц азы, иаарылшо зегь ҟарҵарц 
абри аҩыза аиҭаҟамларазы

Валери Бганба имҩаԥигаз 
аилацәажәара

Алхрақәа рыламҭалаз

 d Аԥсны Аҳәынҭқарра аҳа-
затә хәқәа (иҭаргало атауарқәа 
рзы аҳазатә баџьқәа) рырҽеи-
ра иазку ажәалагалақәа рыҭҵа-
ареи аус рыдулареи хықәкыс 
ишьҭыхны, Аԥсны Аԥыза-министр 
инапынҵақәа назыгӡо Валери 
Бганба идҵала иаԥҵоуп аусуратә 
гәыԥ ҷыда, – иаанацҳауеит Аԥс-
ныпресс. 

Аминистрцәа Реилазаара Аппа-
рат анапхгаҩы инапынҵақәа назы-
гӡо Давид Сангәлиа хадара ззиуа 
аусуратә гәыԥ иалоуп: 

Арӡынба Д.Т. – Аминистрцәа 
Реилазаара Аппарат аекономика 
Аусбарҭа аиҳабы (амаӡаныҟәгаҩ);

Кәыҵниа А.Г. – Аҳәынҭқарратә 
ҳазалхратә еилакы аҳазатә стати-
стикеи анализи Русбарҭа аиҳабы;

Лышәба А.Н. – Аԥсны Ахәа-
ахәҭраааглыхратә палата аусбарҭа 
алахәыла;

Амқәаб Ҭ.З. – аекономика ами-
нистр лхаҭыԥуаҩ;

Страничкин А.В. – Ауаажәларратә 
палата амаӡаныҟәгаҩ лха ҭыԥуаҩ;

Ҳалуашь Б.В. – абиуџьети, акре-
диттә еиҿкаарақәеи, ашәахтәқәеи 
афинансқәеи рзы Жәлар Реизара 
Аилак ахантәаҩы (дақәыршаҳаҭны);

Цәеиба Д.В. – Аҳәынҭқарратә ҳа-
залхратә еилакы ҳазала аиқәыр-
шәареи ахылаԥшреи Русбарҭа ха-
да аиҳабы.

Аекономика Аминистрра анапы 
ианҵоуп 2025 шықәса ианвар 27 
азынӡа аусуратә гәыԥ ахь инана-
гарц аҳазатә тариф ҿыц ашьақәыр-
гылара иазку Аминистрцәа Реи-
лазаара аӡбамҭақәа рпроектқәа 
аус анрыдырулоз рхы иадырхәаз 
адокументқәа, аматериалқәа, иа-
ра убас Аԥсны Аҳәынҭқарреи Уры-
стәылатәи Афедерациеи рыбжьара 
асоциалекономикатә усеицура-
зы Аиҳабырабжьаратә комиссиа 
ацхантәаҩцәа рықәҵарақәа, абри 
азҵаара аганахьала азакәанқәа 
реишьаршәаларазы аусуратә гәыԥ 
аицеилатәарақәа рыԥкаанҵақәа. 

Аҳазатә хәқәа рырҽеиразы

Адҵа инақәыршәаны

 d Аԥсны аенергетикатә шәарҭа-
дара алыршареи Ареспубликатә 
унитартә наплакы «Амшынеиқәа-
фымцамч» аусура ахырҳара 
ашьҭыхреи хықәкыс ишьҭыхны, 
Аԥсны Ахада инапынҵақәа назы-
гӡо Валери Бганба идҵала аенер-
гетикеи атранспорти Рминистрра 
анапы ианҵоуп: 

1)Ареспубликатә унитартә напла-
кы «Амшынеиқәафымцамч» афи-
нанстә, атехникатә аудит аиҿкаара;

2) Ареспубликатә унитартә 
наплакы «Амшынеиқәафымцамч» 
еиҭамҵуа амазара аџьармыкьатә 
хәыԥса ахәшьара аиҿкаара, иара 
убас Ареспубликатә унитартә напла-
кы «Амшынеиқәафымцамч» абаланс 
аҟны иҟам афымцаенергетикатә си-
стема иаҵанакуа еиҭамҵуа амазара;

3) Ареспубликатә унитартә 
наплакы «Амшынеиқәафымцамч» 
(ареспубликатә хатәмал аобиектқәа 

Реиқәыԥхьаӡа анҵара) абаланс аҟ-
ны аҳәынҭқарра иахатәу афымца-
енергетикатә система иаҵанакуа 
еиҭамҵуа амазара уаанӡа ашәҟәы 
ианымыз аобиектқәа рарбара, уб-
рахь иналаҵаны Аԥсны иахьаҵана-
куа иҟоу ГЕСмаҷқәеи звольт ҳара-
ку ацәаҳәақәеи;

4)изакәанымкәа иқәыргылоу 
атрансформаторқәа раарԥшра-
зы аусура ахыркәшара, урҭ афым-
цацәаҳәақәа раҿакразы атехникатә 
ԥҟарақәа разгәаҭара;

5)абри Адҵа анагӡаразы иаа-
иԥмырҟьаӡакәа Аԥсны Амини-
стрцәа Реилазаара адырра аҭара. 
Абарҭ аусмҩаԥгатәқәа зегьы ԥара-
ла реиқәыршәара мҩаԥгахароуп 
Ареспубликатә унитартә наплакы 
«Амшынеиқәафымцамч» амалқәа 
рхарџьала.

Абри адҵа анагӡаразы хаҭа-
латәи аҭакԥхықәра рыдҵоуп Аԥы-
заминистр актәи ихаҭыԥуаҩ 
инапынҵақәа назыгӡо, аенергети-
кеи атранспорти рминистр Џьан-
сыхә Нанба, «Амшынеиқәафым-
цамч» аиҳабы Ҭемыр Џьынџьал.

Аенергетикатә шәарҭадаразы

 d Амассатә информациатә 
хархәагақәа рҟны иаларҵәоу 
азинмч змоу аусбарҭа – астатисти-
казы Аԥсны Аҳәынҭқарратә еила-
кы ақәмыршаҳаҭӡакәа ауаажәлар-
ратә гәаанагара аҭҵаара иазку 
Урыстәылазегьтәи ацентр имҩаԥ-
нагаз асоциологиатә рылҵшәақәа 
инарымаданы иҟоу азакәанԥҵара 
аԥҟарақәа еиланагоит. 

Аԥсны алхратә комиссиа ха-
да ауааԥсыра ирыԥхьоит иҟа-
лараны иҟоу Аԥсны Ахада иал-

храқәа рылҵшәақәа рганахьала 
алхыҩцәа ргәаанагара аарԥшра 
хықәкыс измоу аҭелтә, асоциалтә 
ҭҵаарақәа рхы рылархәра иахы-
мыццакырц. Иара убас Аԥсны Ал-
хратә комиссиа хада иргәаланар-
шәоит «Аԥсны Аҳәынҭқарра Ахада 
иалхрақәа рзы» Аԥсны Аконститу-
циатә закәан инақәыршәаны ал-
храқәа рыҽнынӡа 10 мшы шыб-
жьоу азин шыҟам иҟалараны 
иҟоу алхрақәа инарымаданы ауа-
ажәларратә гәаанагара аҭҵаара 
алҵшәақәа ркьыԥхьра.

Азакәан аԥҟарақәа еиланагоит

Владимир Аҵнариа  
игәалашәараз
Зыхьӡ ҳхамышҭуа

Наира Сабекиа

 d Очамчыра абаӷәазаҿтәи аконте-
инертә терминал ахархәарахь 
ирырҭеит иҳаҩсыз ашықәс азы. 
Абри атәы иҳәеит арадио Sputnik 
аефир аҟны аекономика аминистр 
лабжьгаҩ Оқтаи Хазириши. Аргы-
лара мҩаԥысуан Аԥсни Урыстәы-
леи еицынарыгӡо льготала ак-
редитҟаҵара аинвестпрограмма 
амалқәа рыла.

«Ҳара еиҭаҳарҿыцит иҳаҩ-
сыз ашықәс азы аиқәшаҳаҭрақәа 
знапы рыҵазҩыз аилахәырақәеи 
анаплакҩцәеи рҟны аилаӡарақәа. 

Уажәы, иуҳәар ауеит, аусура аларга-
реи аобиект ахархәараҵәҟьеи рыб-
жьара ҳаҟоуп ҳәа», – идеилиркааит 
Хазириши.

Иара иациҵеит атерминал ашьа
қәгылақәа зегьы аус шыруа хкы-
рацәала еилоу апрограммала. Уи 
ҷыдала амаҵзура аҭахуп, Аԥсны 
аиԥшзеиԥшу ыҟаӡам. Атерминал 
аҟны мшԥҵәак ала дәыӷбак иақәу 
аидара аус адулара алшоит. Атерми-
нал ҟалоит Урыстәылантәи ахԥатәи 
атәылақәа рахь аидарақәа рыдкы-
лареи рнагареи рзы транспорттә 
гәарабжьарак иахәҭакны. Ара иҟо-
уп аихамҩақәа, авагонқәа аидара 
рықәхразы иаҭаху зегьы. Иара убас 
аамҭак ала уаҩы ишьҭеиҵар ауеит 
аконтеинерқәа 1200. 

Очамчырантәи – ахԥатәи 
атәылақәа рахь

Ахархәарахь ирыҭоуп

 d Зыжәлар ашаеҵәа еиԥш иры-
лыԥхаауаз ҳҵеицәа, зҵарадыр-
реи, зпатриотреи ҳәаадаз рыхьӡ 
хашҭшьа амаӡам. Убарҭ дыру-
аӡәкын иналукааша аԥсуа ҵа-
рауаҩ, апоет, акритик, аиҭа-
гаҩ, амилаҭ-хақәиҭратә қәԥара 
аԥхьагылаҩ Владимир Леуан-иԥа 
Аҵнариа.

Ааигәа Д.И.Гәлиа ихьӡ зху Аԥсу-
аҭҵааратә институт аконференцзал 
аҿы имҩаԥысит Владимир Аҵна-
риа игәалашәара иазкыз арҿиа-
ратә хәылԥазы, Аԥсны ашәҟәыҩҩцәа 
Рассоциациаҿ еиҿкаау аԥхьаҩцәа 
рклуби аинститути рыбзоурала.

Аиԥылара аиҿкаашьа ҳалагаанӡа, 
ҳазааҭгылап апоет инысымҩа иаа-
зыркьаҿны. Владимир Аҵнариа ди-
ит 1939 шықәсазы Кәтол ақыҭан, уа 
8 класск даналга ашьҭахь диасуеит 
Н.Лакоба ихьӡ зху Аҟәатәи 10тәи 
аԥсуа школахь, абра дагьалгоит 11 
класс, 1957 шықәсазы. Ашкол дышҭаз 
ауп иара еиҭеигаз Фазиль Искандер 
иажәеинраалақәа «Аҭаҳмада», «Ам-
шә», «Ашәарыцаҩ иажәа» акьыԥхь 
шырбаз. Уи  анын ажурнал «Ала-
шара» 1956 шықсазы. Қәҿиарала 
ишколтә программа хыркәшаны 
дҭалоит Аҟәатәи  аҳәынҭ́қарратә 
рҵаҩратә институт аԥсуа быз-
шәеи  алитературеи агерман быз-
шәеи рыҟәша. Уи дагьалгоит диплом  
ҟаԥшьыла. 

1967 шықәсазы далгеит М.Гор-
ки ихьӡ зху Адунеитә литература 
Аинститут аҿы аспирантура. Қәҿи-
арала ихьчеит икандидаттә диссер-
тациа – «Б.У.Шьынқәба ирҿиареи 
аԥсуа  поезиаҿы асахьаркыратә хаҿ-
сахьа аҿиареи» атемала. 1968 шықә-
са инаркны иԥсҭазаара аҵыхәтәан-
тәи амшқәа рзынӡа аус иуан Аԥсуа 
институт аҿы, раԥхьа афольклори 
алитературеи  рыҟәшаҿы. Араҟа 
аҭҵаарадырратә усзуҩы еиҵбы 
инаиркны иҟаз  анаукатә ҩаӡа-
рақәа зегьы дырхысит. 1994 шықә-
са инаркны аус иуан аҭҵаарадыр-
ратә усзуҩы нага иаҳасабала. 1997 
шықәсазы далхын иаартыз Аԥс-
ны аҭҵаарадыррақәа Ракадемиа 
алахәылакорреспондентс. Акыр-
шықәса инеиԥынкыланы аус иуан 
Аԥснытәи  аҳәынҭқарратә  универ-
ситет аԥсуа литературеи агерман 
бызшәеи ркафедрақәа рҿы. 1973 
шықәса ина ркны дрылан Аԥсни С С-
СРи ры шәҟәыҩҩцәа Реидгылақәа.

Владимир Аҵнариа игәалашәара 
иазкыз арҿиарартә хәылԥазы аар-
туа, Аԥсуаҭҵааратә институт анапх-

гаҩы Арда Ашәба аҳәара ҟаиҵеит 
минуҭктәи ҿымҭрала иргәаладыр-
шәарц сынтәа иҳаԥхаз Аԥсны жәлар 
рышәҟәыҩҩы  Мушьни Лашәриеи, 
атележурналист Даур Инаԥшьбеи. 

Уи ашьҭахь инарҭбааны ажәахә 
ҟазҵаз  Аԥсны ашәҟәыҩҩцәа Рассо-
циациа анапхгаҩы Владимир Занҭа-
риа иаликааит аҵеи гәлымҵәах 
ирҿиаратә ҭынха аҷыдарақәа. Уи 
иҳәеит: «Владимир Леуаниԥа Аҵна-
риа ибаҩхатәра, ирҿиара, ихаҭара 
амҽхак, ихәыцра аҩаӡара, аԥсуа до-
уҳатә дунеиаҿы аметеор ацәырҵра 
иадукылаша цәырҵроуп. Хҭыс ҿы-
цны иҟалеит, алитературатә ҽеиҭа-
крақәа бла ҿыцла ҳрыхәазырԥшыз 
иеизга «Абырҵкал» аҭыҵра. 

Уи икритикатә хшыҩҵарреи, или-
рикатә гәырҵҟәыли иеиҭагаратә ҟа-
зара  амчхареи иссиршәа еинаа-
лон, еиқәҿырҭуан, еигәныҩуан. Иара 
инапы злакыз ажанрқәа зегьы рҿы 
инапкымҭеи, иҿабызшәеи еицакра 
ақәымкәа иаанхеит.

Егьырҭ алитературақәа рҿы, 
иаҳҳәозар  аурыс литератураҿы, 
афилософцәа: Инокенти Аненски, 
Михаил Бехти, Валери Бриусов, 
арҿиаҩцәа, ахәыцыҩцәа дрыдыскы-
лоит сара.

Иааидкыланы, аԥсуа филоло-
гиатә ҭҵаарадырреи, асахьаркы-
ратә критикеи реинырра Влади-
мир Аҵнариа иаиҭеит ахәшьара  
ҿыцқәа, аамҭеи аҭыԥи ракзаара 
апроблема. Апроблемақәа  хаҭа-
ла иахьҭиҵааз иеизга 1990 шықә-
сазы иҭыҵыз ишәҟәы «Алирикатә 
аамҭақәа» зыхьӡу аҿы ауп. Ари  
ашәҟәы аиҭаҭыжьра аҭахуп. Ҳара 
планс иҳамоуп истатиақәа реизга 
аҭыжьра. Уи ахьыршәыгә иаҩызоуп. 
Аҭыжьра азырхиара иаҿуп  аԥсуа 
анемец ажәар.

Иалскааз штрихқәак:
Хҭыс ҿыцны иҟалеит сгәанала  

1970 шықәсазы иҭыҵыз Б.Шьынқәба 
ирҿиара иазкыз «Творчество 
Б.В.Шинкәба. Лирика. Эпос. Поэтика»  
ҳәа зыхьӡыз. Ара автор иаликаауеит, 
иобиективтәу ахәшьара риҭоит аԥсуа 
поет истиль ҳәаақәызҵо аҟазшьақәа. 

Владимир Аҵнариа иажәа шьарда 
иџьбаран, уи хыхьхыхьла  иҳәамызт 
аргументла ишьақәирӷәӷәон, усҟан 
иаргәааз шыҟазгьы, иҟоуп иааӡаз, 
имҩақәнаҵаз».

Владимир Занҭариа иқәгылараҿ 
дазааҭгылеит иара убас акритик ду 
иаԥҵамҭақәа рҿы дышзавымсыз 
Алықьса Гогәуа ироман «Аҽыкәаҳа», 
иагьеиҭеит  ахәшьара ҳаракы.

Агәалашәаратә хәылԥазы аҟны 
ажәа ԥхақәа рҳәеит апоет, акритик 
иҩызцәа аҵарауаа Валери Бигәаа, 
Олег Дамениа, ААР апрезидент Зу-
раб Аџьапуа.

«Владимир Аҵнариа илитерату-
ратә ҭынха ҳаназхьаԥшуа, раԥхьа 
иргыланы иҳәатәуп, автор  даҽаӡәы 
диеиԥшымкәа, дпоезиаҭҵааҩны 
дшыҟаз. Ишдыру  еиԥш, ари  али-
тератураҭҵаара  ахәҭақәа рахьтә 
зегь реиҳа иуадаҩу, махәҭарацәала  
еиларсу акәны иԥхьаӡоуп», – иазгәе-
иҭоит аҵарауаҩ Уасил Аҩӡба акри-
тик ирҿиара дазааҭгыло.

Вл. Аҵнариа апоезиа аҷыдара, ал-
шара, уи ахыҵхырҭа ахьыҟоу уҳәа 
ирыдҳәалоу азҵаарақәа рҭак аҟаҵа-
ра дазхиан еснагь. Урҭ реимадара 
дышьҭрақәланы иҭиҵаауан. Атео-
риа бзиаӡаны ҵарадыррала ишьҭи-
каахьан азы, уи  ицәыуадаҩӡамызт 
аԥсуа поезиа агәеисырҭақәа рбара. 
Уи апоет дихәаԥшуан сахьаҭыхҩык 
иаҳасабалагьы.

«Аклассикатә жәеинраалеиҿа
ртәышьазы зусумҭақәа адунеи 
иахыҵәахьоу М.Л.Гаспаров дааи-
ваҟәало дыҟоуп аԥсуа жәеинраале-
иҿартәышьа анцәахәы Вл.Аҵнариа. 
Уи хымԥада, аԥсуа жәеинраале-
иҿартәышьазы аԥсуа Гаспаров иоуп» 
ҳәа лыҩуан аҵарауаҩ Цира Габниа 
лыстатиак аҟны.

Арҿиаратә хәылԥазы аҟны 
иқәгылаз аҵарауаҩ Олег Дамениа 
иҳәеит:  «Владимир Аҵнариа аҵара 
ду змаз хәыцыҩ дууп.  Дашьашәа-
лан дызҭагылаз иаамҭа. Хатә ԥсҭа-
заара имаӡамызт. Хатә ԥсҭазаарас 
имаз арҿиара акәын, арҿиара зыз-
кыз ижәлари иԥсадгьыли ракәын».

Алитературатә критик, апоет 
аиҭагаҩ аԥсышәала  ирцәажәеит 
А.Чехов – «Вишнёвый сад», Пуш-
кини Гиотеи рҩымҭақәа, аԥсшәа 
аиԥшҵәҟьа идыруан аурысшәа, ане-
мец бызшәа, ақырҭшәагьы. Дыр-
ралагьы аӡәы дызиваломызт. Апа-
триотра аганахьалагьы зегь раԥхьа 
игылаз Аԥсны аҵеицәа дыруаӡәкын.

Аԥсшәа, уаныҟам сыгәнаҳауп,
Сҿахәы сзарҳәаӡом  адунеи,
Узқәиааз адгьыл ԥсраҳа
Уԥсӡом–урҿысла геишьхеи!
Арҭ игәыиԥсы ирхылҵыз ацәа

ҳәақәа иара изурхаратәы иҟоуп. 
Владимир Аҵнариа иаҳзынижьыз 
иаԥҵамҭақәа ааӡагоуп  еиҵагыло  
абиԥарақәа рзы. Иара иакәзар, да-
анхоит ԥсра зқәым рҿиаҩны!

 d Аԥсуа шәҟәыҩҩ, апоет, аетно-
граф, аҭоурыхҭҵааҩ, иара убасгьы 
гәыкала зыԥсадгьыли зыжәлари 
бзиа избоз Дырмит Иасыф-иԥа 
Гәлиа аԥсуаа рҭҵаарадырратә, 
ркультуратә, иааизакны рмилаҭтә 
хдырра аҿиараҿы иҟаиҵаз алага-
ла ахә ашьара залшом.

Иҳаҩсыз 2024 шықәса февраль-
мза 21 азы аԥсуа литература аб-
ду 150 шықәса ихыҵит, уи ашықәс 

зегьы Аԥсны жәлар ирылаҳәан 
иубилеитә шықәсны. Убри инамада-
ны атәылаҿы иахьабалак имҩаԥы-
суан еиуеиԥшым апоезиатәи агәа-
лашәаратәи хәылԥазқәа. 

Убас, ажьырныҳәамза 19 рзы 
Пицунда ақалақь акаҳуажәырҭа 
«Арго» аҟны имҩаԥысит Жәлар 
рышәҟәыҩҩ, аԥсуа литература 
ашьаҭаркҩы, апоет Дырмит Гәлиа 
диижьҭеи 150 шықәса аҵра иазкыз 
апоезиатә хәылԥазы.

Аиԥылара аартуа, алахәы-
лацәа Дырмит Гәлиа ибиогра-
фиа еи ҭарҳәеит, анаҩс ирыԥхьеит 
ажәеинраалақәа, апоемақәа рц
ыԥҵәахақәа. Ахәылԥаз апрограм-

ма аҳәаақәа ирҭагӡаны рҟазара аа-
дырԥшит Саида Гәынба лвокалтә 
студиа ааӡамҭацәагьы. 

Иара убас уаҟа имҩаԥысит 
«Абхазия» ҳәа хьӡыс измаз, Пицун-
датәи асахьаҭыхҩы Наталиа Коль-
цова лцәыргақәҵа. 

Ахәылԥаз ахыркәшамҭаз алахәы-
лацәа зегьы ирыман алшара иргәаԥ-
хоз ажәеинраалақәа рыԥхьара.

Аҿар рзыҳәан арҭ рҩызцәа 
аусмҩаԥгатәқәа зеиԥшыҟам акоуп 
ашәҟәыҩҩцәа дуқәа рыԥсҭазаареи,  
рырҿиареи еиҳа иааигәаны ирдыр-
ларц азы. Акрааҵуеит акаҳуажәырҭа 
«Арго» аҿар рзыҳәан апоезиа 
«азыӡырҩра» мацара акәымкәа, 
уи иацу аԥшӡарагьы реилыркаа-
разы асеиԥш иҟоу  акультуратә 
хәылԥазқәа мҩаԥнагоижьҭеи.

Апоезиатә хәылԥазы

Дырмит Гәлиа диижьҭеи –150ш.

 d Аԥсны Аминистрцәа Реилазаа-
ра ишьақәнарӷәӷәеит 2024-2025 
шықәсқәа ҭагалани аӡыни рзы 25 
нызқь тонна акамшьиа акра азин. 
Аха аспециалистцәа ргәаанагара-
ла, уажәтәи асезон азы акамшьиа 
акра амҽхакқәа даара еиҵоуп ԥа-
сатәиқәа раасҭа, ахаҭабзиарагьы 
лаҟәуп: аԥсыӡқәа ссоуп, рыкапани 
маҷуп, ахәша ирылоу 17 процент 
еиҵоуп.

Аекологиа Аинститут аԥсыӡтә 
нхамҩеи арахәааӡареи рыҟәша 
аспециалист хада Никита Пачалиа 
Аԥсныпресс аҟны ахҳәаа азыҟа-
иҵеит аԥсыӡкра аҭагылазаашьа. Уи 
иазгәеиҭеит, аквотақәа инарықәыр-
шәаны иркыр ауеит 25 нызқь тонна. 
Иахьазы иркхьоу 1688 тонна ауп, 
ари иҳаҩсыз ашықәс иадкыланы 
акырӡа еиҵоуп.

Раԥхьаӡа иргыланы излацәажәо 

амшын аҟәандара ауп. Ҳазҭоу 
аӡынразы уи 10 градус еиҵамхац. 
Акамшьиа ҳәа изышьҭоу еидгәыԥло-
ит 8 градуск ианыхьшәашәалак.

Абри инаваргыланы, аԥсыӡкра 
амҽхак зыдҳәалоу аусадуларатә 
усхк алшарақәа роуп. Иарбанзаа-
лак анаплакы иазалырхуеит аԥсыӡ-
кразы 22 аӷбақәа. Аԥсыӡхәшеи аԥ-
сыӡшылеи рҭыжьра рнапы алакуп 
азауадқәа 9. Дарадара аквотақәа 
еиҩыршоит.

Ԥачалиа иажәақәа рыла, аеко-
логиа Аинститут иаанагаз азгәаҭа-
рақәа рыла акамшьиа амҽхак 
рацәахар акәын, аха абасҟак ҟало-
ит ҳәа ацифрақәа рылацәажәара 
ауам, аҭагылазаашьа еиӷьхап ҳәа 
агәыӷрақәа шыҟоугьы.

Аиқәшаҳаҭрақәа рыла аԥсыӡ-
кра ауеит 2025 шықәса маи 1 
азынӡа. Аӡтәы биологиатә ресур-
сқәа ахрархәаразы иаланагалахье-
ит 6 миллионки 400 нызқь мааҭ. 
Иҳаҩсыз ашықәс аан абри аамҭазы 
иаланагалахьан 16 миллион мааҭ.

Ҵыԥхтәи аԥсыӡкраан аиԥш, 
анаплакқәа  тоннак акамшьиа 
иахыршәаауеит 2 нызқь мааҭ. 

Акамшьиа иазыԥшуп

Аминистрцәа                   
Реилазаараҿы

 d Ҳазну ашықәс ианвар 31 рзы 
Аҳәынҭқарратә информациатә маҵ-
зура «Аҧсныпресс» иахыҵуеит 
30 шықәса. Убри инамаданы ҳара 
ҳлыҿцәажәеит ари амаҵзура шықә-
сырацәала напхгара азҭо Манана 
Михаил-иҧҳа Гәыргәлиа. 

Аҳәынҭқарратә информациатә 
маҵзура «Аҧсныпресс» раҧхьаӡа 
акәны ианаҧҵаз «Абхазпресс» ҳәа 
хьӡыс иаман. Аҧсны Раҧхьатәи Аха-
да Владислав Григорииҧа Арӡынба 
Иусҧҟа инақәыршәаны 1995 шықәса 
ианвар 31рзы еиҿкаан ари  амаҵзура. 

«Аҧсныпресс» раҧхьатәи напх-
гаҩыс дыҟан Беслан Гәырџьуа. Анаҩс, 
1998 шықәса рзы аинформациатә 
маҵзура напхгаҩыс дҟаҵан  Руслан 
Ҳашыг. 2003 шықәса рзы уи напх-
гара алҭеит Манана Гәыргәлиа. Аус 
луан 2014 шықәса рҟынӡа. Анаҩс 
«Аҧсныпресс» напхгаҩыс даҭан Ре-
ната Чагәаа. 2020 шықәса рзы «Аҧс-
ныпресс» анапхгарахь ҩаҧхьа 
дгьежьит Манана Гәыргәлиа, иахьа 
уажәраанӡагьы аус луеит.Иара 
убасгьы «Аҧсныпресс» анеиҿыркаа-
уаз ашықәс инаркны 2003 шықәсанӡа 
анапхгаҩы ихаҭыҧуаҩыс дыҟан. 

Манана Гәыргәлиа лажәақәа ры-
ла, асовет аамҭазы ихадоу аинфор-
мациа амассатә хархәагақәас иҟаз 
ателехәаҧшреи аҳәынҭқарратә га-
зеҭқәеи ракәын. Ари аҩыза амаҵзу-
ра ыҟамызт, уи ҿыцран аҧсуа журна-
листикаҿы. «Аҧсныпресс» аҿаҧхьа 
иқәгылаз азҵаара хадақәа ируакын 
ианаамҭоу ииашоу аинформациа 
Аҧсны еиҧш, уи анҭыҵгьы ауааҧ-
сыра рызнагара. Насгьы, аибашьра 
ашьҭахьтәи аамҭақәа рзы Аҧсны 
ашҟа аинтерес аадырԥшуан, убри 
аҟнытә ари аҩыза амаҵзура иана-
амҭаз иаҭахны еиҿкаан. 

Иахьа адунеи ахьынӡанаӡааӡо 
зегьынџьара аинтернет ахархәа-
ра амоуп. Ажурналист иусурагьы 
акыр иарманшәалоит. Аха усҟан-
тәи аамҭақәа рзы «Аҧсныпресс» 
аусзуҩцәа русура зынӡа даҽакала 
ишьақәгылан.Аусура ианалагоз иры-

ман компиутерк, иара убас акьыҧхь-
га машьынкақәа ҩба. 

 Ажәабжьҭыжьымҭақәа еизон, 
урҭ зегьы шаны аинформациатә 
хархәагақәа рнапхгара рҟынӡа ина-
гатәын, еиҳараӡакгьы аинформациа 
ахархәара аман аҳәынҭқарра анапх-
гаратә усбарҭақәа рҟны. Аинформа-
циа аларҵәараҿы еимадагас ирымаз 
афакс акәын. Аҳәаанырцәтәи ажурна-
листцәа џьара информациак рҭахы-
зар, факсла ирзырышьҭуан. 

Иара убасгьы амаҵзура аусзуҩцәа 
Аҧсны анҭыҵтәи аҭыжьымҭақәагьы 
аус рыцыруан. Убарҭ аамҭақәа лгәа-
ларшәо, Манана Михаилиҧҳа иаҳзе-
иҭалҳәеит урҭ ашықәсқәа рҟынтә 
хҭыск. «Ихәлахьан, асааҭ жәба шыҟаз 
инеихьан. Усгьы есымша зегьы аҭел 
иаҳзасуан, аҭак рыҭатәын. Алашара 
дырцәеит, арахь доусы ҳтекстқәа аус 
рыдулатәуп, иаҧхьатәуп. Иҟаҳҵоз, 
иахьаҳҧшааз сгәалашәом, аҭанақьы 
иалхыз лагьанк ҳаҧшаан, ақьаадқәа 
рыла амца еиқәҵаны убас ҳматери-
алқәа ҳрыҧхьеит», – лҳәоит Мана-
на Гәыргәлиа. Аматериалқәа зегьы 
ркьыҧхьуан акьыҧхьга машьынкақәа 
рыла, иахьынӡауала гхак амҭакәа, гхак 
цар, уажәы ахьышәҭҳәа ишҳариашо 
еиҧш, риашашьа амамызт.  

Манана Гәыргәлиа усҟантәи 

ашықәсқәа лгәаларшәо, иазгәалҭе-
ит ҭаацәак реиҧш ишыҟаз. Аинтерес 
аҵамкәа ҽнактәи русура мшы мҩасу-
амызт. Есымша ахҭысқәа рыгәҭа игы-
лан. Аха убри аан ааҧсара рныҧшу-
амызт. Иҟан аамҭақәа, ҵхагәҭаны 
рыҩныҟақәа рахь ианцоз, аха аӡәгьы 
дгәамҵуамызт. Уи ус шакәу аршаҳаҭуе-
ит Манана иаҳзеиҭалҳәаз даҽа хҭыск-
гьы. Аибашьра ашьҭахь раҧхьатәи 
ашықәсқәа рзы акәын. Ҩаҧхьа ала-
шара ааира иазыҧшны итәан акор-
респондентцәа. Убасҟан «Аҧсны-
пресс» аусзуҩцәа, Манана дназлаз, 
ашәаҳәара иалагеит, анаҩс алаша-
ра аныҟамыз, уи традициак ирзаҩы-
захеит. Ҽнак, рашәаҳәабжь змаҳаз 
ахҧатәи аихагылаҿы иҟаз агеологи-
еи агеодезиеи русбарҭа анапхгаҩы 
аҭӡамц асра далагеит «ҳгәалаҟазаа-
ра ашьҭыхра шәхашҭыма» ҳәа. Аба-
сала, ауадаҩрақәа шраҧгылозгьы, 
рус иагмыжькәа ианаамҭаз, ишахәҭаз 
иҟарҵон. Ргәалаҟазаарагьы рхала 
ишьҭырхуан.  

«Аҧсныпресс» аҭоурых дазааҭгы-
ло, Манана Михаилиҧҳа иазгәалҭе-
ит амаҵзура аусура ахьынтә ихадароу 
даҽа фактк. 19971998 шықәсқәа рзы 
«Аҧсныпресс» аколлектив рыбзоура-
ла, Аҧснытәи аҳәынҭқарратә телера-
диоеилахәыраҿы иаҧҵан адырраҭа-

ра «Семь дней». Анапхгаҩы лажәақәа 
рыла, уи адырраҭара ахәаҧшыҩцәа 
рацәаны иаман, изгәаҧхоз маҷҩы-
мызт. Усҟантәи аамҭазы аӡәы акри-
тика изура даара иуадаҩын, насгьы 
уи дчынуаҩызар. Адырраҭара аиҿка-
аҩцәа иахьынӡауаз ала обективла рус 
иазнеиуан. Убри аҟнытә адырраҭа-
рагьы гәахәарыла ахәаҧшцәа иры-
дыркылеит. 

Манана Гәыргәлиа лажәақәа ры-
ла, Аҧсны азхаҵара аиуаанӡа арахь 
иаауаз аҳәаанырцәтәи ажурналист-
цәа рхыҧхьаӡара даара ирацәан. Урҭ 
зегьы аккредитациа рзура аинформа-
циатә маҵзура анапы ианын. Аҳәаа-
нырцәынтәи иаауаз ажурналистцәа 
шамахамзар зегьы Қырҭтәыла ага-
нахь ала акәын аҳәаа ишахысуаз, 
урҭ рхатәы информациа рыман. Уб-
ри аҟнытә, «Аҧсныпресс» аусзуҩцәа 
урҭ ажурнаалистцәа аус рыдыру-
лар акәын, ҳара ҳаинформациа дара 
рҟынӡа инагатәын. 

Аинформациатә маҵзура «Аҧс-
ныпресс» аҧҵоижьҭеи 30 шықәса 
рыҩнуҵҟала ари аусбарҭаҿы аџьа-
баа збаз ажурналистцәа рхыҧхьаӡа-
ра маҷҩым. Урҭ иреиуоуп: Надежда 
Венедиктова, Изида Ҷаниа, Левон 
Аџьынџьал, Спартак Жидков, Инал 
Ҳашыг, Анжелла Қәчбериа, Индира 

Барцыц, Инга Ҭыжәба, Ерена Џьопуа, 
Ибрагим Ҷкадуа, Давид Аҩӡба, Руслан 
Ҭарба, Рустам Занҭариа уҳәа аӡәырҩы. 

Иахьатәи аамҭазы аинформа-
циатә маҵзура «Аҧсныпресс» аус 
ауеит Аҳәынҭқарратә усбарҭа «Аҧс-
нымедиа» анапаҵаҟа. Аколлектив 
шьақәгылоуп жәаҩаҩык рыла. Аин-
формациатә маҵзура иамоуп ахатә 
саит. Уи раҧхьаӡа акәны иаҧҵан 
ҩнызқьи жәаба шықәса рзы. Аха 
иҟалаз аиҭакрақәа рышьҭахь амаҵ-
зура асаит еиҭарҿыцын. Асоциал-
тә ҳақәа рышҟа аинформациа ир-
ласӡаны инеиуеит урысшәала, иара 
убасгьы аматериалқәа зегьы аҧс-
шәахь еиҭаганы асаит ашҟа ицо-
ит. Ирымоуп рхатәы Telegram ка-
нал. Уаҟа фнызқьҩык инареиҳаны 
анапаҵаҩцәа ыҟоуп 

Манана Михаилиҧҳа лажәақәа 
рыла, иҟоуп аус здырулаша. Иахьа 
аинформациатә хархәагақәа зегьы 
рҟны еиҧш авидео кьаҿқәа актуалра 
рымоуп, уи ада аканалқәа рышҟа аин-
тересс маҷхоит. Убарҭ авидеоқәа аус 
рыдызуло апрофессионалцәа аҭахуп.
Амаҵзура анапхгаҩы лгәаанагарала, 
иахьа  ҳжурналистцәа Аҧсны анҭыҵ 
ицаны аинформациа аиуразы алша-
ра рымазар, даара илҵшәа бзиахон, 
аха уи ахарџьқәа маҷымкәа иаҭахуп, 
иахьазы уи аҩыза алшара ыҟаӡам. Аус 
здырулаша акы акәны илыҧхьаӡоит 
аинформациа аҭырқәшәахь еиҭаганы 
асаит ахь ашьҭра. Иара убасгьы иаз-
гәалҭеит аҳәынҭқарратә усбарҭақәеи 
Аԥсныпрессииҵегьы аимадара рыб-
жьазарц шахәҭоу, ианаамҭоу аинфор-
мациа роуларц азы.  

Иахьа «Аҧсныпресс» архив аҟны 
иҟоуп ианеиҿкааз ашықәс инаркны 
2015 шықәсанӡа русура ақьаадтә вер-
сиа. Иара убасгьы иҟоуп аелектронтә 
архивгьы. Аха зегьы реиҳа ихадараны 
иҟоу акоуп ақьаадтә версиа еизганы 
аус адуланы аҭыжьра.

Манана Михаилиҧҳа аус зцылуа 
аколлектив шамахамзар зегьы ҿа-
рацәоуп. Лара даара лгәы рыладууп. 
Иахьлылшо иасымша имҩақәылҵоит. 
Иазгәалҭоит, ажурналистикаҿ зегьы 
иреиҳау аҳаракырақәа рҿы сҩаӡеит 
ҳәа ажурналист ааҭгылара шихәҭам, 
есымша ихы аус адиулалар шакәу. 
Лколлектив аиубилеи рыдныҳәало, 
ирзеиҕьалшьеит арҿиаратә еизҳа-
рақәа, аманшәалара! 

Агазеҭ «Аҧсны» ак оллектив гәы
кҧсык ала ҳколлегацәа ирыдыр
ныҳәалоит «Аҧсныпресс» аиубилеи, 
ирзеиҕьаршьоит арҿиаратә еихьӡа-
рақәа!

«Знызаҵәыкгьы сгәы иҭамшәац»

Есымша –ахҭысқәа рыгәҭаны 
Аԥсныпрес – 30 шықәса

 d «Знызаҵәыкгьы сгәы иҭамшәац 
абраҟа сусура ааныжьра»,–абас 
лажәа хацлыркит Аинформаци-
атә маҵзура «Аԥсныпресс» аҟны 
корреспондентс аус зуа, зынӡаск 
иқәыԥшӡоу, аха зус бзиаӡаны из-
дыруа, ҭакԥхықәрала иазнеиуа 
Аманда Касланӡиаԥҳа. 

 Аԥснытәи аҳәынҭқарратә универ-
ситет ажурналистика аҟәша ахԥатәи 

акурс аҟны аҵара зҵоз аҭыԥҳа илы-
дыргалеит аинформациатә маҵзу-
раҟны аусура. Лара лажәақәа рыла, 
аусуратә ԥышәара аамҭа лымҭакәа 
иаразнак дрыдыркылеит. «Хымԥада, 
аԥышәа умамкәкәа аусура цәгьоуп, 
атеориа удыруазаргьы, апрактика ха-
зуп», – лҳәоит акорреспондент. 

Фышықәса инарзынаԥшуа аин-
формациатә маҵзура аҟны аус зухьоу 
Аманда иазгәалҭеит русура даара 
аинтерес шаҵоу. «Есымша тема ҿыцк 
ҭуҵаауеит, ауаа урабадыруеит, уԥышәа 
еиҳаеиҳа аҽарҭбаауеит», – лҳәеит уи.  
Иара убасгьы иазгәалҭеит иахьа аус 
зцылуа аколлектив аҟны аилибакаа-

ра шрыбжьоу, ҭаацәак реиԥш ишыҟоу. 
Аӡәы акы игханы иоуҳәаргьы, ииа-
шаны ишидикыло. «Иахьа напхгара 
ҳазҭо Манана Михаилиԥҳа Гәыр-
гәлиа илҿаҳҵаауа рацәоуп. Аҵара 
ҳанҭаз атеориа ҳахысуан, аха апрак-
тика аҟны иҳамоу аԥышәа зыбзо-
уроу лара лоуп, иахьагьы илҿаҳҵаауа 
маҷым, убри азы иҭабуп ҳәа ласҳәарц 
сҭахуп», – лҳәеит Аманда. 

Ажурналист иусураҟны знызын-
ла иҟалалоит убас еиԥш хҭысқәак, 
итехникатә хархәага ианиҵанакуа. 
Уи дзацәымцеит Амандагьы. Лара 
ишаҳзеиҭалҳәаз ала, илыдын адҵа 
даараӡа акрызҵазкуаз аиҿцәажәа-
ра аҭаҩразы. Аиҿцәажәара цонаҵы 
Аманда лдиктофон ԥхасҭахеит, акы-
заҵәыкгьы лызҭамыҩӡеит. «Аусураҟ-
ны санааи, акгьы шаннамҵаз анызба, 
иҟасҵара сзымдыруа саанхеит. Аха 
аԥышәа ду змоу ́Манана Михаилиԥҳа 
«зеиԥш ҟамло егьыҟам» лҳәан сгәы 
камыжькәа, лыбзоурала аматериал 
даҽаџьара иԥшааны акьыԥхь иазҳар-
хиеит», – ҳәа азгәалҭеит ажурналист. 

 Аманда Макьана дқәыԥшуп, 
лаԥхьаҟа аинтерес зҵоу аамҭа лз
ыԥшуп. Аманшәалара лзеиӷьаҳшьоит!     

Сара схықәкы

Аашықәса раԥхьа аинформаци-
атә маҵзура «Аԥсныпресс» ашҟа 
аусура ҳәа имҩахыҵыз Ҭамара Ачба 
лажәақәа рыла, раԥхьаӡакәны арахь 
данымҩахыҵыз анапхгара роума, аус-

зуҩцәа роума есымша аус рыцылуаз-
шәа убас еиԥш дрыдыркылеит. «Иахьа 
аԥсҭазаара шьҭахьҟа ирхынҳәуа,  сын-
хьаԥшыр, аашықәса раԥхьа аусура 
ҳәа санааиз зынӡа схәыҷӡазшәа схы 
збоит. Арҭ ашықәсқәа ирылагӡаны 
сколлектив схатә ҭаацәара исзырҩы-
захеит. Араҟа ҳгәалаҟазаара еице-
иҩаҳшоит, аӡәык еиԥш ҳаҟоуп. Убри 
акәхап макьаназ иааиԥмырҟьаӡакәа 
ҭыԥк аҟны аус зуртә еиԥш алшара 
сызҭо», – лҳәеит Ҭамара. 

 Ажурналист қәыԥш аинфор-
мациатә маҵзура ашҟа усура ҳәа 
дымҩахыҵаанӡа, аштат аҟны акәым-
заргьы, шықәсык иназынаԥшуа Аԥсуа 
телехәаԥшраҿы аус луан. Уаҟа ило-
уит аԥышәа маҷымкәа. Лара излаз-
гәалҭаз ала, ателехәаԥшраҿы лусу-
реи ара лусуреи зынӡаск еидкылашьа 
амам. Лхатә ԥышәала иазгәалҭоит 
аинформациатә маҵзураҿы аусура 
еиҳа аџьабаа шацу. «Ателехәаԥшра 
аҟынтәи «Аԥсныпресс» ахь усу-
ра ҳәа санааи, араҟа аҭагылаза-
ашьа зынӡаск даҽакала иҟалеит. 
Ателехәаԥшраҿы, уи акамера, ами-
крофон, асинхрон… Ацхыраагӡақәа 
рацәоуп.  Араҟа, аинформациа зегьы 
ҩны аԥхьаҩ иҟынӡа инагатәуп, 
абраҟа иснырит аҭакԥхықәра ӷәӷәа-
ны. Хымԥада, зегьынџьара аџьабаа 
ацуп, аҭакԥхықәрагьы, аха аинфор-
мациатә маҵзура аусура зынӡаск иха-
зуп», – лҳәеит акорреспондент. 

Ҭамара Ачба лусура ашҟа илы-
моу абзиабара атәы аршаҳаҭуеит 

ашықәсан илыхәҭоу аԥсшьара мшқәа 
ахаангьы ихарҭәаан иахьылымго. 
«Жәохәымш еиҳаны аԥсшьара мшқәа 
ргара сҭахӡам, аинформациа аԥшаа-
ра, ауаа рабадырра, алаԥш ҳәаа еиу-
еиԥшым ахырхарҭақәа рыла арҭбаа-
ра, убри ауп сара схықәкы», – лҳәоит 
Ҭамара Ачба. 

Зус еицназго 

«Аԥсныпресс» акорреспондент 
Лана Ҵәыџьԥҳа лусура дазааҭгыло, 
иазгәалҭеит аколлектив зегьы аӡәк 
реиԥш ишыҟоу. Иаҳҳәап аӡәы аусутә 
рацәаны имазар, аамҭа маҷымкәа 
ицәагозар, зегьы еицхырааны еи-
цыҟарҵоит. 

Жәашықәса инарзынаԥшуа кор-
респондентс аус зуа Лана иазгәалҭе-
ит ажурналист иусураҿы зегьы реиҳа 
иуадаҩны иԥыло акы акәны ишыҟоу 
иарбан хырхарҭазаалакгьы иазкны 
аматериал азырхиара. «Маҷк иадам-
заргьы профильтә хырхарҭак умаза-
роуп иуҩуа аматериал азы. Иаҳҳәап, 
аусӡбарҭақәа рҿы арезонанстә усеи-
лыргарақәа анымҩаԥысуа, уи иазку 
аматериал азырхиаразы маҷк иадам-
заргьы уи азанааҭ аганахьала еил-
каарак умамзар, иуцәыцәгьахоит», – 
лҳәоит ажурналист. 

Аинформациатә маҵзура аус-
зуҩцәа зегьы аӡәк еиԥш рус нарыгӡо-
ит. Ироуа аԥынгылақәагьы иаӡәыкны 
ирыӡбоит. Рус ҭакԥхықәра ҳаракыла 
иазнеиуеит.

Аҿар ражәа

 d Ҳажәлар инарылукааша рҵеицәа 
хатәрақәа ируаӡәку, Аҧсны еиҧш, Урыстәы-
ла еицырдыруа аиурист, аполитикатәи ауа-
ажәларратәи усзуҩы Гьаргь Никәала-иҧа 
Ҟолбаиа (Ҟалҕьы) 85  шықәса ихыҵит.

Гәдоуҭа ииз, иааӡаз арҧыс аҧсуа школ 
ахь ишьаҿа анеихига арҵаҩы бзиа лнапаҿы 
днанагеит. Елена Василииҧҳа Тарнаа аҧсуа 
бызшәа арҵаҩыс дрыман. Ахәыҷқәа рыҧ-
садгьыл агәыблра, рхатәы бызшәа иахӡыӡо 
ишырхьчалаша  уҳәа ирылалааӡаз рацәоуп. 
Иналымҩатәны ақырҭуааҧсуа  еизыҟаза-
ашьақәа рҭоурых даҩсуамызт. Ашкол аҟны 
аҵараааӡара аус ақырҭуа бызшәа ашҟа иа-
ниарга, Сталини Бериеи рмилаҭтә политика 
Гьаргь ишихьысызгьы, аҵара игәы ахымшәеит, 
игәҭакы анагӡара дацәхьаҵуамызт. Амилаҭеи-
лыхратә политика анҵыра шамамыз игәы иҵа-
наҳәон, ус егьыҟалеит. Сталин данҧсы нахыс 
аҧсуа бызшәа ҩаҧхьа амҩа  ылнахит. 

Абжьаратә школ даналга, иҵара ацҵа-
ра иҽазикит, гәҭакысгьы ишьҭихит иаҧхьаҟа 
ааҧсарада иҧсадгьыл амаҵ аура. Аҵа-
рауаҩ, аҳәынҭқарратә усзуҩы ихаҭара  
шьақәзырҕәҕәо иреиуоуп Аҧсни Аҧсуареи 
рызҵаатәқәа рызхьаҧшра,  рзааҧсара, урҭ 
рыӡбара аҽалархәра. Иалихыз азанааҭ иа-
цыз аҭакҧхықәра иныруан, бзиа ибаны, игәы 
азҭаны иҽазыҟаиҵон,  егьицааиуан. Ҷыдала 
ихшыҩ азцон аҭҵаарадырра. Иреиҳау аҵара 
данҭаз еиуеиҧшым аамҭақәа раан аиуристтә 
факультетқәа рстудентцәа рыҭҵаарадырратә 
конференциақәа иҽрылаирхәуан, зныкым-
кәа аџьшьарақәагьы иоухьан. Иҵара анхир-
кәшоз аҳәынҭқарратә ҧышәаратә  комиссиа  
аҟнытә абжьгаратә шәҟәы  ицырҵеит аспи-
рантура  аҭаларазы.

Гьаргь Ҟолбаиа дызнысхьоу амҩа ҭбаауп. 
1962 ш. рзы Харковтәи аиуристтә институт 

даналга, Аҧсныҟа  дхынҳәит. Аиурист изана-
аҭ аҧсҭазаараҿ ахархәара амҩа данылеит, 
егьхациркит азинхьчаратә усбарҭақәа рҟны. 

Аиурист ҿа, азанааҭдырҩы аус иуан Аҟәа 
ақалақь апрокуратура аусҭҵааҩыс, апроку-
рор ицхырааҩыс. Аҧышәа зырҳаз аиурист 
идыррақәа рхарҭәааразы 1967 ш. Москваҟа 
дхынҳәуеит, СССР аҭҵаардыррақәа Ракадемиа 
аҳәынҭқарреи азини ринститут аспирантура 
дҭалоит. 1971 ш. иҵара хиркәшеит, ихьчоит 
акандидаттә диссертациа, аиуристтә ҭҵаа-
радыррақәа  ркандидат ҳәа ахьӡ ихырҵоит.

Гьаргь Ҟолбаиа ҩаҧхьа иҧсадгьыл ахь 
дхынҳәуеит идырреи иҧышәеи Аҧсны иа-
ирхәарц. 1972 ш. инаркны 1983 ш. рзынӡа  
еиуеиҧшым амаҵурақәа дырхагылан: Аҟәа 
ақалақь апрокурор  дихаҭыҧуаҩын, Аҟәа 
ақалақьтә усӡбарҭа  дахантәаҩын, апартиа 
Аҧснытәи аобласттә комитет аҟәша деиҳа-
бын, Аҧсны Аминистрцәа Рсовет аҟны иҟаз 
Аҳәынҭарбитраж арбитр хадас дыҟан. Аҧс-
ны азинхьчаратә усбарҭақәа русура аиҕь-
тәраҿы иааҧсарақәа  маҷӡам. Уи ҳасаб азу-
ны, 1983 ш. «Аҧсны зҽаҧсазтәыз аиурист» 
ҳәа ахьӡ ихҵан. 

1983 ш. Гьаргь Ҟолбаиа зегьрыла иа-
зыҟаҵоу аиурист, аҧышәа змоу анапхгаҩы 
ҳәа дыҧхьаӡаны, Қырҭтәылатәи ССР Ире-
иҳаӡоу аусӡбарҭа ахантәаҩы ихаҭыҧуаҩс 
диаргеит. Ари амаҵура  данахагыла, 1985 ш. 
аусӡбарҭа апленум иаднакылаз ақәҵара аус 
адуларазы аусура напхгара  азиуит. Уи азкын  
уаанӡа зныкымкәа акьыҧхь аҟны ишьҭиххьаз 
азҵаара – аусӡбарҭақәа шьаҭада ашьауҕаҭҵа-
аратә усқәа аиҭарыхәаҧшразы рырхынҳәра-
зы апроцессуалтә  зҵаарақәа реилыркаара. 
Атәылаҿы ари аҩбатәи қәҵараны иҟалеит 
(актәи – РСФСР Иреиҳаӡоу аусӡбарҭа апле-
нум иаднакылахьан 1984 ш. апрель 17 рзы). 

1989 ш. инаркны СССР Иреиҳаӡоу ау
сӡбарҭа алахәылас дҟалоит.  Ари еихьӡара 
бзиан, аҭакҧхықәра дугьы ацын. СССР Ире-
иҳаӡоу аусӡбарҭа аи  лазаараҿы даныҟалагьы, 
ихатә аҧшьгарала  ишьҭихуаз азҵаарақәа 
маҷмызт.  

Гьаргь Ҟолбаиа  маҵурас  дызхагылазаа-
лакгьы иҟазшьа иалан аҭакҧхықәра, аҧшь-
гара  ҿыцқәа рцәыргара, урҭ рынагӡаразы 
амҩа рзыҧшаара. Ҿырҧшыс иаагозар, Аҧсны 
Аҳәынҭарбитраж аҳәынҭарбитр хадас даныҟаз 
икәшамыкәша игылаз ауаа ицырхырааны  
дызхагылаз аусбарҭеи егьырҭ азинхьчаратәи 
аконтрольҟаҵаратәи  усбарҭақәеи русура 
аҳәаақәҵара, реидҳәалара  дазааҧсеит. Арҭ 
азҵаарақәа ирызкны дықәгылеит ажурналқәа 
«Социалистическая законность» (1982 ш., №8), 
«Советское государство и право» (1982 ш., №7)  
рдаҟьақәа рҟны.

Қырҭтәылатәи ССР Иреиҳаӡоу  аусӡбарҭа 
ахантәаҩы ихаҭыҧуаҩс даныҟаз, напхгара 
ззиуаз  аҧхьатәи аинстанциала ашьауҕатә  
усқәа рыхәаҧшразы Аусӡбаратә  коллегиа 
аусура иалагалан аҿыцрақәа, урҭ рыларҵәан 
аусӡбаҩцәа, аусҭҵааратә усбарҭақәа, аиусти-
циеи, адукатцәеи русбарҭақәа, Асовет Еидгы-
ла ареспубликақәа иреиҳау  аиуристтә ҵара-
иурҭақәа  рфакультетқәа рырҵаҩцәа.

Адырра ҵаулеи аҧышәа бзиеи зырҳаз 
Гьаргь Ҟолбаиа илиршоит аҭҵааратәи апрак-
тикатәи усура аидбалара. Аҳәынҭқарратә 

маҵуреи аҭҵаарадыррарҿиаратә усуреи 
инарҷыданы,  иҽахьигӡон аҵараааӡаратә 
усура аҽалархәрагьы. Қарҭтәи аҳәынҭқарратә 
университет аиуристтә факультет хәылҧазтәи 
(аурыстә) аҟәша аҟны «Ашьауҕатә процесс» 
амаҭәар  дырзаҧхьон. Шықәсқәак инеиҧын-
кыланы Қырҭтәылатәи ССР  аиустициа ами-
нистрра ареспубликатә курсқәа рҟны  алек-
циа даҧхьон.

Гьаргь Ҟолбаиа СССР Иреиҳаӡоу аус
ӡбарҭаҿы  иусураан,  есааира иааҧшуан аза-
нааҭдырҩы азыҟаҵара бзиа шимаз,  азинхь-
чаратә  усбарҭақәа рнапхгаратә усзуҩцәагьы 
ирбартә иҟан инапынҵақәа инҭырҳәыцаа-
ны ишынаигӡоз, аҭакҧхықәра ду шааирҧшу-
аз. Аха СССР анхыбгала, иаанкылахеит анапх-
гараҭаратә институтқәа рнапынҵақәа, убас 
– СССР Иреиҳаӡоу аусӡбарҭагьы. 1992 ш. 
инаркны Гьаргь Аҧсныҟа  дхынҳәуеит, идыр-
реи иҧышәеи иуаажәлар идирхәарц. Даҽа 
аамҭак еиҧшымкәа Аҧсны анапхгараҭаратә 
усбарҭақәа рҟны иаҭахын азанааҭдырҩцәа 
бзиақәа.  Аусура далагоит Аҧсны Иреиҳаӡоу 
Асовет аҟәшақәа руак аҟны. Ари аамҭазы Аҧс-
ны ауаажәларраполитикатә ҭагылазаашьа  
ҭышәынтәаламызт.

Қырҭтәылеи Аҧсни  рҳәынҭқарразинтә еи-
зыҟазаашьақәа акырӡа реибарххара иахылҵу-
аз аимакаиҿакқәа аибашьра ашҟа икылнам-
гар амуит. Қырҭтәыла Аҳәынҭсовет ар Аҧсны 
ампыҵахалара хықәкыс иаман. Гьаргь Ҟол-
баиа анапынҵа ҷыдақәа иманы лассылассы 
Аҧсни Москвеи еиуеиҧшымыз русбарҭақәа 
рыбжьара аусура мҩаҧигон. Дрылахәын 
акымкәаҩбамкәа аиҿцәажәарақәа. Аҧсны 
ахьыҧшымразы ақәҧараҿы илагала ҟаиҵон. 
Есқьынагьы хамеигӡарала дахьаҭахыз аус аҟ-
ны дгылан, шьардагьы илиршахьан. Иааигәаны  
дрымадан Аҧсны ацхрааразы Москва еиҿка-
аз акоординациатә штаб анапхгара. 

Гьаргь Ҟолбаиа Урыстәылатәи Афедера-
циа Аҳәынҭқарратә Дума, егьырҭ аҳәынҭқар-
ратә еиҿкаарақәа уҳәа рҟны имаз аҩызцәеи 
адырцәеи ихы иархәаны, Аҧсны ахаҭарнак-
цәа еиуеиҧшым  аиҧыларақәа рзеиҿкаара  
дацхраауан, акыр аиҧыларақәагьы  иҽрыла-
ирхәуан. Аҧсны аҭагылазаашьа адунеи ауа-
ажәларра реилыркааразы, Аҧсны ацхраара 
амҩақәа азылызхуаз еиуеиҧшым аиқәшәа-
рақәа дырзааҧсон, убри алагьы иҧсадгьыл 
аҿаҧхьа иуалҧшьа наигӡон.

Аҧсны  Аџьынџьтәылатә еибашьраан 
ҳажәлар иргаз Аиааира  ашьҭахь, 1994 ш. 
инаркны 1995 ш. анҵәамҭанӡа Аҧсны Ире-
иҳаӡоу  аусӡбарҭа ахантәаҩыс аус иуан. 
Аамҭа кьаҿк иалагӡаны, ҿыцны ишьақәгы-
лоз аҳәынҭқарра азинтә система ауасхыр 
азышьҭаҵараҿы, аҭышәныртәалараҿы иааҧ-
сарақәа  рацәоуп. Иҧсадгьыл аҟазаареи аҟам-
заареи ианрыбжьагылаз аамҭазы,  зыжәлар 
ирылагылаз аҵеи нага, 1995 ш. анҵәамҭазы 
иҩызцәа гәыҧҩык идыргалеит Москва, Уры-
стәылатәи Афедерациа Аҳәынҭқарратә Дума 
аҟны аусура.  Уи иажәа иазыҧшын. Идырга-
лаз аӡбахә Аҧсны анапхгара рҟынӡа иан-
неига иазыразхеит. Ҵабыргны, зегьы еилыр-
каауан Аҳәынҭқарратә Дума аҟны иусурала, 
иҧсадгьыл дахәартә аҭагылазаашьа бзиа  
шиоуаз, ус егьыҟалеит. Урыстәылатәи  Афе-
дерациа Аҳәынҭқарратә Дума ашәарҭадара 

акомитет аппарат аҟны абжьагаҩс аусура да-
лагоит. Имаҵуратә уалҧшьа даара ишәаиза 
иазнеилатәын, ашәарҭадара иаҵанакуа аусх-
кқәа рыхәҭак – Урыстәылатәи Афедерациаҿы  
аҳәаанырцәтәи атәылауаа рмиграциатә режи-
ми, рзинтә статуси, Урыстәылатәи Афедерациа 
ашҟа раареи, атәыла аҟнытә рцареи, Урыстәы-
латәи Афедерациа атәылауаа ашәҟәы рҭаҩреи 
ирызкны  азакәанпроектқәа реиқәыршәареи 
амҩа рзылхреи  инапы алакын. Ихьыҧшым 
Аҳәынҭқаррақәа Реимабзиара иалоу атәы-
лақәа рзы ашәарҭадара аганахьала арекомен-
дациатә ҟазшьа змоу азакәанҧҵаратә ақҭқәа 
аус рыдулара далахәын. Ашьауҕатәи, ашьа-
уҕапроцессуалтәи закәанҧҵареи, азинхьча-
ратәи аусӡбаратәи усуреи ирызкны акомитет 
анапаҵаҟа иҟаз ахеилак аҟны азакәанпроек-
тқәа реиқәыршәара иамадаз аусура далахәын, 
иара убас арегионтә  шәарҭадара  азҵаатәқәа 
рганахьала  акомитет анапаҵаҟа иҟаз ахеилак 
аусура. Ашәарҭадара акомитет арҭ аусхкқәа 
ирыҵанакуаз рзы аексперттә совет  еидна-
кылоз  русура еиҿикаауан.

Аамҭа кьаҿк иалагӡаны, Уры стәылатәи 
Аҳә ынҭқарратә Дума адепутатцәа, аза
кәанҧҵаҩцәа, азанааҭдырҩцәа рыҩнуҵҟа  
аҳаҭырқәҵара иҽаҧсеитәит. Инапы иҵихуаз 
ашәҟәқәа хьаҳәаҧаҳәа шрымамыз рдыруан. 
Аиурист, азанааҭдырҩы иаҧшьгарақәа лага-
ла бзиан еиуеиҧшым азакәанпроектқәа аус 
рыдулараҿы.

Дахьыҟазаалакгьы, инапы злакызаалакгьы, 
иаҧсуара ныҟәигон, иара изы ламысцқьала 
ижәлар рымаҵ аура аҧхьа игылазар акәын.

Гьаргь Ҟолбаиа ихьӡ рдыруеит азинтә ҭҵа-
арадырраҿы, аусумҭақәагьы маҷымкәа имоуп.  
“Соотношение  предварительного  следствия 
и судебного разбирательства”, «Сочинская 
Олимпиада в глобальной политике» уҳәа хазы 
иҭыҵхьоу ишәҟәқәа рнаҩсангьы,  ашьауҕаҭҵа-
ара апроблемақәа ирызкны  30 инареиҳаны 
аҭҵаарадырратә усумҭақәа икьыҧхьхьеит   
еиуеиҧшым аизгақәеи ажурналқәеи рҟны. 

Асоциалполитикатә ҭҵаарақәа ринститут 
аҭҵаарадырратә усзуҩы еиҳабык  иаҳасаба-
ла, иеиқәиршәоз аинформациааналитикатә 
нҵамҭақәа ракәзар, аинститут анапхгара Уры-
стәылатәи афедералтә ҳәынҭқарратә мчратә 
структурақәа рахь иашьҭуан. 

Иҭҵаарадырратә статиақәа Урыстәыла апе-
риодикатә кьыҧхь  ишанылац ианылоит, урҭ 
рызкуп ашьауҕаҭҵаареи аусӡбареи. 

Гьаргь Ҟолбаиа  аҳәынҭқарратә маҵзураҿы 
иааҧсарақәа Аҧсни Урыстәылеи ахәшьа-
ра бзиа роухьеит. Аҧсны аусӡбарҭеи азинхь-
чаратә усбарҭақәеи рҟны илагалазы «Аҧс-
ны зҽаҧсазтәыз аиурист» ҳәа аҳаҭыртә хьӡы 
(1983) ихҵоуп, СССР Иреиҳаӡоу Аусӡбарҭа 
аусӡбаҩыс даныҟаз СССР Иреиҳаӡоу Асовет 
Апрезидиум Аусҧҟала (1989) ианашьоуп ак-
тәи аквалификациатә класс. Аҳәынҭқарратә 
Дума аҟны иусура аамҭазы Урыстәылатәи Афе-
дерациа Апрезидент  Иусҧҟала «Урыстәы-
латәи Афедерациа  зҽаҧсазтәыз аиурист» 
ҳәа ахьӡ ихҵоуп (2000),  аҽалкааразы адырга 
«Аҳәаахьчаратә маҵзураҿы аҽаҧсатәразы» 
II аҩаӡара ианашьоуп. Иаҭәашьоуп акласстә 
чын  Урыстәылатәи Афедерациа III  акласс змоу 
аҳәынҭқарратә абжьагаҩ (аинралмаиор ичын).

Гьаргь Никәалаиҧа макьана дзыхьӡаша 
маҷым, ишырҳәо еиҧш, игәи ишьамхи еибаго-
ит.  Ауаҩытәыҩса иразҟы аницныҟәо насыҧуп. 
Гәыкҧсыкала ииубилеи идаҳныҳәалоит. Аам-
сҭашәара згым ауаҩхатәра, ақәрарацәа ацны 
шьардаамҭа иуаажәлар дрылагылазааит. 

Амҩа ҭбааи аихьӡарақәеи

Вахтанг Аԥҳазоу

Ахатәрақәа ируаӡәку

 d Ахш зауад дыргылоит Очамчыра араион 
Лабра ақыҭан, Аԥсни Урыстәылеи еицына-
рыгӡо льготала акредитҟаҵара апрограмма 
инақәыршәаны.

Арадио Sputnik иаиҭаз аинтервиу аҟны 
абри далацәажәеит анаплакы анапхгаҩцәа 
ируаӡәку Баҭал Ӡаԥшьба.

Азауад азы ашьақәгылақәа ҿарҵеит Италиа, 
урҭ ааргараны иҟоуп март анҵәамҭазы. Иара 
убас Парма аҟнытә ҩыџьа атехнологцәа аауеит. 
Урҭ шықәсык азауад аусзуҩцәа аҵара ддырҵа-
лоит. Даҽа ҩыџьа аусзуҩцәа Москва, Лиа-
нозовтәи ахштә камбинат ахь идәықәырҵе-
ит аԥышәа арҳаразы, – иазгәеиҭеит Ӡаԥшьба. 

Уи иажәақәа рыла, азауад аусура ззырхоу 
аҭыԥантәи аџьармыкьа ауп. Убри аан, аарых-

ра амҽхакқәа шьҭыҵыр, Урыстәылатәи аџьар-
мыкьахьгьы икылсыр ауеит. 

Ахш змырхәҳауа аҭыԥантәи афермерцәа 
роуп. Анаплакы аҟны иҭрыжьлоит ахҷаҭ, ахш, 
акефир, аиогуртқәа, ашә. 

Баҭал Ӡаԥшьба иҳәеит ахш зауад ахархәа-
рахь рыҭара шазгәаҭоу ҳазну ашықәс ииуль 
азы. Анаплакы аҟны аус руа иҟалоит 70ҩык 

Лабра ақыҭан – ахш зауад

Анаплак ҿыц

 d Аԥсны аҭагылазаашьа ҷыдақәа рми-
нистр, аинрал-леитенант Лев Кәыҵниа Ар-
хангельскҟа амҩа дықәлеит. Уаҟа, Урыстәы-
латәи Афедерациа аҭагылазаашьа ҷыдақәа 
Рминистрра анаԥхьарала, ихы алаирхәуеит 
аусҳәарҭабжьаратә аԥышәара-ҭҵааратә ҽа-
зыҟаҵарақәа «Арктика-2025» рымҩаԥгара.

Аҽазыҟаҵарақәа хықәкыс ирымоуп Уры-
стәылатәи Афедерациа иаҵанакуа Аркти-
ка аҭагылазаашьа ҷыдақәа ргәырҽанҵареи 
раԥырҟәҟәаареи иаку рҳәынҭқарратә систе-
ма амчқәеи ахархәагақәеи ргәаҭара. Ами-
нистр иныҟәараҿы дицуп Очамчыра араион 
абылраҽацәыхьчара аҟәша аиҳабы аполков-
ник Мурман Ԥачлиа.

Аҽазыҟаҵарақәа мҩаԥыргоит им-
шаӡо аҵхқәа раан. Ахәҭакахьала, иазгәаҭо-
уп амашәырԥсеиқәырхаратә техника 
аҿырԥштәқәа рԥышәара. Иара убри аамҭа-
зы Урыстәыла аҭагылазаашьа ҷыдақәа Рми-
нистрра ауаҩытәыҩсатә хыхьчара Академиа 
азхиоуп Аԥсны аҭагылазаашьа ҷыдақәа Рми-
нистрра аҟнытә ахаҭарнакцәа аҵараиурҭа иҭа-
ларц азы аквотақәа рыцҵара. Абри атәы ар-
боуп ҳтәыла аԥсеиқәырхаратә усҳәарҭа ахада 
ихьӡала иаашьҭу ашәҟәы аҟны. Иара убас Ака-
демиа ажәалагала ҟанаҵоит Аԥсны аҭагылаза-
ашьа ҷыдақәа Рминистрра аофицерцәа аҵа-
рахьы рдәықәҵара азҵаара иахәаԥшырц азы, 
2 шықәса ҿҳәарас иарбаны. Иара убас Уры-
стәыла аҭагылазаашьа ҷыдақәа Рминистрра 
ауаҩытәыҩсатә хыхьчара Академиа азхио-
уп иара убраҟа ҽынлатәи адиунктураҿы Аԥс-
ны аҭагылазаашьа ҷыдақәа рзы аҭҵаарадыр-
рарҵаҩратә кадрқәа разыҟаҵара аганахьала. 
Аҵара ҿҳәарас иамоуп 3 шықәса.

Арктика2025

Аҽазыҟаҵарақәа рхықәкы

 d Аҵыхәтәантәи аамҭазы ҳаԥсадгьыл, 
ҳбызшәа, ҳаԥсуара ҳшырзыҟоу аума, хаҭа-
ла ҳажәлар реизыҟазаашьа аума, ирацәо-
уп агәҭынчымра узҭо. Аха, хаҭала, «аԥсуа 
жәлар ҳаӡуам, Аԥсны  ҳшашьагәыҭу ҳаан-
хоит» – ҳәа исымаз агәаанагара самеижьо 
аҽарӷәӷәеит, агәахәара дугьы снаҭеит аетно-
лог, аибашьра аветеран «Агәымшәараз аме-
дали «Ахьӡ-Аԥша» аорден ахԥатәи аҩаӡареи 
занашьоу, иахьа Д.Гәлиа ихьӡ зху Аԥсуаҭҵа-
аратә институти Аԥснытәи  аҳәынҭқарратә 
университет аетнологиа аҟәшеи рҟны аус зуа 
Марина Барцыц-ԥҳаи сареи  ҳаиҿцәажәара.

Ааигәа, зиубилеитә ныҳәа иаԥылаз, раԥхьа 
инаргыланы,  гәылаԥсыла иаԥсуоу, зџьабааи 
зылшамҭақәеи зегь хыҵхырҭас, иааидкыланы 
шьагәыҭс, ҵаҵӷәыс, ирымоу аԥсуа жәлар ми-
лаҭк  раҳасабала реиқәырхара ауп.

Аҵарауаҩ, аетнолог Марина Барцыцԥҳа лу-
сура аганахьала акырынтә ҳлыднагалахьеит. Уи 
иарбан усзаалак, зҵааразаалак азы илыднагало 
мап ицәкра  лцәаҩам. Илылшо аҟны лхы ихыл-
баауам. Ахӡыргара злалцәаҩам ала, аҭел ҳаныл-
зас хаҭала, ҳлыҿцәажәарц шаҳҭахыз  анеилыл-
каа «схы шԥасырҽхәои» ҳәа аҭак ҟалҵеит, 
лассгьы даҳзазаамгеит. Ҳаиҿцәажәара мап 
зацәылкуаз амзыз анеилаҳ́каа, ҳаргьы ҳхықәкы 
наҳагӡаанӡа ҳус ҳашьҭымҵит, ҳагьеиқәшәеит.

Ҳаиҿцәажәараан излеилаҳкааз ала, Ма-
рина  Ростовтәи аҳәынҭқаррат́ә университет 
аҭоурыхтә факультет аҟны  аҵара анылҵоз, 
раԥхьа археологиа  дазҿлымҳан, анаҩс, ает-
нографиа ахь лхы лырхеит, еиҳа илзааигәаны 
илбеит. Уи лымкаала иазгәалҭеит лстуденттә 
шықәсқәа рзгьы Аԥсны имҩаԥысуаз ахҭысқәа 
шлаҩлмыжьуаз, лхы  шрылалырхәуаз, аимада-
ра шрыбжьаз аҵара зҵоз лҩызцә́еи, аԥсуа ин-
теллигенциа рхаҭарнакцәеи лареи.  Марина 
лажәақәа рыла, акрызҵазкуаз, аԥсуа жәлар рзы  
иразҟыӡбагаз аусмҩаԥгатәқәа реиҿкаара аан 
ааԥхьара  лырҭон.

Аҵараҿы  аԥышәара ахысразгьы Аԥсныҟа 
лаашьҭра разҟыс ишылзыҟалаз азгәаҭо, гәы-
блыла илгә́алалыршәон дызлахәыз Бамбора 
имҩаԥгаз археологиатә ԥшаарақәа.

«Раԥхьаӡа акәны араҟа ҳаибадырит аҭо-
урыхҭҵааҩ Руслан Гәажәбеи сареи, архео-
лог, Аԥсны Афырхаҵа Мушьни Хәарцкиа дсе-
игәырӷьаны  дысԥылеит. Аиҳабацәа Гьаргь 
Шамба, Алик Габелиа, Демур Бжьаниа уҳәа да-
ара ибзианы  срыдыркылеит. Уиижьҭеи акыр 
шықәсқәа шҵхьоугьы, хаҭала раԥхьаӡа акә-
ны  сызлахәыз археологиатә ԥшаарақәа сгәы 
иҭымҵәо аԥхарра аҵаны сгәалашәараҿы ин-
хеит», – лҳәеит аетнолог.

Аԥсны Аҳәынҭқарра Раԥхьатәи Ахада Вла-
дислав Григорииԥа Арӡынба Аԥсуаҭҵааратә 
институт аиҳабыс  даныҟаз Марина Барцыцԥҳа 
адкыларҭаҟны  маӡаныҟәгаҩс аус луан. Ишԥаҟа-
леи уаҟа аусура шәалагара ҳәа илаҳҭаз азҵаа-
ра аҭак ҟаҵо уи лажәа дналагеит:

–Адипломтә усумҭа аҩра  санаҿыз аамҭазы, 
лассылассы Руслан Гәажәбеи сареи  ҳаиқәшәа-
лон, сидҵаалалон. Уи усҟан исымаз зҵаарақәак 
рҭак аҟаҵаразы иӡбахә сеиҳәеит, иагьсабжье-
игеит Москвантәи лассылассы Аԥсуаҭҵааратә 
институт иаҭаалоз аҵарауаҩ ҿа, Кавказҭҵааҩ 
В.Г.Арӡынбеи сареи ҳаибадырырц. Уи  акәхе-
ит, Р.Гәажәба ибзоурала ҳаибадырит аԥхьаҟа 
Аԥсны Аҳәынҭқарра Ахадас иҟалараны иҟаз, 
ҳаԥхьагылаҩ ду В.Г. Арӡынбеи  сареи. Абасала, 
Аԥсуаҭҵааратә институт аиҳабыс дҟалаанӡагьы  

ҳаибадырыртә аҭагылазаашьа  соухьан. Ростов  
аҵара салганы Аԥсныҟа санаа, раԥхьа Афонтәи 
амузеи аҟны аус зуан. Уи  ашьҭахь, В.Г. Арӡынба 
Аԥсуаҭҵааратә институт данахагыла ашықәсан, 
адкыларҭа аҟны аусура салагеит, хазы аетно-
логиа аҟәшаҿы лаборантс.  Абас ихацыркхеит 
В.Г.Арӡынба инапаҵаҟа сусура.

1992 ш. август алагамҭазы, Марина  Москва 
аспирантура аҭаларазы аҵыхәтәантәи аԥышәа-
ра  лҭиит Аетнологиа аинститут Кавказҭҵаара 
аҟәша аҟны. Аха аспирантураҿы лгәы  ҭынчны 
аҵара лҵартә  аҭагылазаашьа ҟамлеит, Аԥсны 
аибашьра ишалагаз ала ажәабжь бааԥс  ан-
лаҳа нахыс. Аԥсныҟа, лҭаацәа рахь, лыԥсад-
гьыли  лыжәлари рахь лгәы  лыхо  далагеит. 
Ҳаиҿцәажәараан излазгәалҭаз ала, аинститут 
аҟны аус зуаз арҵаҩцәа аӡәырҩы илабжьыр-
гон: «Уажә́оуп аԥышәарақәа ҭины банҭала, баба-
цои, аҵара бҵар, уи ала быжәлари быԥсадгьы-
ли брыхәоит, баагыл». Сыжәлари  сыԥсадгьыли 
аныҟамла – саргьы сҟалаӡом. Сыжәлар  рыгәҭа-
ны сыҟазароуп», – ҳәа аҭак рылҭеит. Лажәақәа 
рҵакы еилызкааз Кавказҭҵаара знапы алакыз 
аҵарауаа лықәныҳәаны доурышьҭит.

Ҳәарада, усҟан Урыстәылеи Аԥсни еимаздоз 
аҳәаа аркын, Аԥсныҟа аара уадаҩын. Аха аҵа-
рауаҩ, абызшәадырҩы Емма Кьылԥҳа лыб-
зоурала, В.Г.Арӡынба иахь аиҿцәажәаразы 
верталиотла  Гәдоуҭаҟа иаауаз Урыстәылатәи 
аделегациа ахаҭарнакцәа Марина лыҽрымада-
ны дрыцны даартә аҭагылазаашьа лоуит.

Аԥсны данааи ҩаԥхьа В.Г.Арӡынба ад-
кыларҭа аҟны аусура далагеит. Аха, Гагра 
ахақәиҭтәра ашьҭахь Ешыратәи ахырӷәӷәарҭахь 
дцарц лыӡбеит.

«Аибашьраан, хаҭала, зхатәгхәаԥхара-
ла  еибашьра иааз рахьтә аӡә данҭахалак, уи 
аҵыхәтәантәи имҩа  иқәҵара иадҳәалаз ақьа-
адқәа анапаҵаҩразы аусура  амш  анҵәамҭа-
зы акәын В.Г.Арӡынба ианизназгоз, ишьара 
дшықәнаҟьоз, илахь  шеиқәнаҵоз, ишыгәни-
гоз здыруан азы. Исгәалашәоит иара убас, ана-
литикатә ҟәша аҟны В.Г.Арӡынба иҟны аус зу-
аз аҷкәынцәа ахырӷәӷәарҭақәа рахь ианцалак, 
«шәара ара шәаҭахуп  ҳәа дрышьҭаланы, дца-
ны «ирԥхашьаны» ишааигоз. Абарҭқәа зегь шы-
здыруаз, ишызбоз, хаҭала, сара аусура аҟнытә 
аибашьра сцашьа  ԥшӡамкәан иҟалеит. Сахьцаз
сахьааз ала ажәак мҳәаӡакәан, «абзиараз» ҳәа 
рамҳәаӡакәан сцеит. Уи усҟан сазымхәыцӡеит, 
акыр шықәсқәа рышьҭахь ауп схымҩаԥгашьа  
шиашам саназхәыц…» – дҳацәажәон Марина.

Зыԥсҭазаара иалҵхьоу сҩыза Нана Лака-
шьиаԥҳаи сареи иаҳаулак Амиран Берзениа 
напхгара зиҭоз абаталион аҟны ҳнеит.  Ҭали 
Џьапуаԥҳа ҳанылба дҳаигәырӷьаны даҳԥы-
леит. Надиа  Ашәԥҳаи ҳареи  ҳзеибадырӡо-
мызт, уи аҽны ҳаибадырит. Сара абџьарс исы-
маз апатреҭҭыхга акәын. Нана Лакашьиаԥҳа 
алакьаруан ҟаԥшь еимаақәа лышьан. Аибашьҩы 
ишиқәнаго ала ҳшеибыҭамыз збаз Баҭал Ко-
бахиа раԥхьа днаргыланы, «ихьшәашәа-
ны» ҳрыдыркылеит, «ишәшәымишәхам» ҳәа 
ҳдырхынҳәырц иалагеит. Аха сара мап скит. Уи 
акәхеит ҳаанхеит, анаҩс – аибашьра ҳалашь-
цылеит. Сҩызцәа аҭыԥҳацәеи  сареи  ахәра 
зауаз аибашьцәа ацхыраара раҳҭон, рыхәрақәа 
ҿаҳҳәон, урҭ рыԥсы аиқәырхаразы иҳалшоз 
ҟаҳҵон», – лҳәеит аибашьра ахырӷәӷәарҭаҿтәи 
раԥхьатәи  амш  лгәаларшәо.

Марина лажәақәа рыла, уи дызлаз абаталион 
марттәи ажәылара ашьҭахь еиҟәыршеит. Анаҩс, 
уи Роман Аҩӡба напхгаҩыс дызмаз аԥшыхәратә 
рота аҟны  дыҟан. Ԥыҭрак ашьҭахь, ланшьа Ди-
кран Цкәуа  иҷкәынцәеи иашьа иԥацәеи злаз 
Валикәа  Багаҭелиа еиҳабыс дызмаз аҩбатәи 
абригада  ахԥатәи абаталион ахь диасит. В.Ба-
гаҭелиа ишьҭахь Фата Дбар  еиҳабыс дыҟан.

Аиашазы, аибашьраан хаҭала, аԥсуа 
ҭыԥҳацәа иаадырԥшыз агәаӷьреи агәымшәа-
реи уаҩы иџьеишьартә иҟоуп. Урҭ ирыхәҭоу, 
изыԥсоу ажәагьы иахьа  уажәраанӡа инагӡаны 
иҳәам, иӡыргам. Марина Барцыцԥҳа лакәзар, 
аибашьраан  хәрыбӷьыцҵас, ҳаибашьцәа 
ирыԥсҿыхҩны, ирыԥсеиқәырхаҩны амцашыра 
иалагылаз аҭыԥҳацәа еиҿамсқәа дыруаӡәкуп.

Марина лҩызцәа аӡәырҩы  реиԥш, Егры 
аҳәаа аҟынӡа днаӡеит, аха уи лажәақәа рыла, 
сентиабр 27 рзы Аҟәа ахы ишақәиҭтәхахьаз-
гьы, Аиааира ҳара иаҳтәуп ҳәа  исыԥхьаӡомызт, 
Кәыдры ацҳа аҟны Мрагыларатәии Мраҭашәа-
ратәии афронтқәа реибашьцәа еиԥылаанӡа.

«Сентиабр 29 рзы нырцәиаарцәи иҟаз 
аибашьцәа ҳаиԥылеит. Мрагыларатәи ҳҩыз-
цәааибашьцәеи ҳареи ҳаигәныҩаанӡа, ҳа-
иқәшәаанӡа агәҭынчымра сыман. Кәыдры 
ацҳаҿы дареи ҳареи ҳанеиқәшәа нахыс сы-
гәҭынчымра сыхҟьеит. Сара сзы аибашьра 

ахьынҵәази Аиааира ҳара ишаҳтәхази агәра 
анызгазгьы убасҟан ауп», – дҳацәажәон 
аибашьра аветеран.

Аԥсны Аџьынџьтәылатә  еибашьраан Мари-
на леибашьратә мҩа инаваргыланы аҭоурых 
иазынлыжьит ицәыргақәылҵахьоу аибашьраан  
еснагь «абџьарс илыцыз лхатә патреҭҭыхга ала 
иҭылхуаз ҳаибашьцәа рфотоқәа маҷымкәан. 
Аибашьра ашьҭахь уи Москваҟа дцоит, Кав-
казҭҵаара аҟәша аҟны аспирантураҿы 3шықә-
сазтәи лҵара ахыркәшара ашьҭахь  дхынҳәуеит 
Аԥсныҟа, ҩаԥхьа аусура далагоит  Аԥсуаҭҵаа-
ратә институт, аетнографиа аҟәша аҟны усзуҩ 
еиҵбыс. Уи аахыс иахьа уажәраанӡа аҵарауаҩ, 
аетнолог иҭылҵаауеит аԥсуа идоуҳатә  культу-
ра, аҵасқәеи  ақьабзқәеи, аԥсуаа рԥсихоло-
гиа, рдунеихәаԥшра, рхымҩаԥгашьа, ретикет. 
Дравторуп аԥсуа доуҳатә культура иадҳәалоу 
уаҩ дзырхәыцуа, акрызҵазкуа аинтерес зҵоу, 
хыԥхьаӡара  рацәала еиуеиԥшым астатиақәа.

Афилологиатә ҭҵаарадыррақәа рдоктор, 
апрофессор, академик Лили Ризаиԥҳа Ҳаг-
ба, Марина Барцыцԥҳа лхаҭареи лырҿиареи 
дырзааҭгыло лажәа  хацлыркит урҭ реибадыр-
ра шыҟалаз ала.

«1989 шықәса азы ҳаибадырит «Маринеи 
сареи Аԥсуаҭҵааратә институт аҟны. Усҟан В.Г. 
Арӡынба идкыларҭаҿы маӡаныҟәгаҩыс аус лу-
ан. Зегьы  деицгәаҳҭеит иҵәрышкәаӡа, еилҟьа 
еилӷәыцә,  зыла ҭыԥхаауаз аԥҳәызба қыԥш. 
Схатә ҩыза Анатоли Хьециа, Марина дызлыҵыз 
аҭаацәара бзианы идыруан аҟнытә, дшибаз 
еиԥш, «Ари ансамбль «Нарҭаа» иалоу Мкан 
Барцыциԥҳа лоуп», – иҳәан дааҳамаирҽхәеит, 
Марина дызлыҵыз, аԥсуаҵас ахымҩаԥгашьаҿы 
аӡә ишьҭахь имгыло шҭаацәароу азгәаҭо. Уи на-
хыс Маринеи ҳареи  ҳаишьцылеит, ҳаизааигәа-
хеит, ҳаиҩызцәахеит. Хаҭала, Маринеи сареи 
ҳхәыцшьа, ҳдунеихәаԥшышьа, ҳхымҩаԥгашьа 
аҿы  ҳазлеиԥшу, ҳаидызкыло рацәоуп. Аԥсад-
гьыл, абызшәа ирыҵаркуа, ирыдҳәалору азҵаа-
рақәа рҟны ҳгәаанагарақәа, ҳхымҩаԥгашьақәа 
еиқәшәоит», – лҳәеит уи. 

Марина уаҩык иаҳасабала ахӡырга-
ра зцәаҩам, зхатә ус ныжьны, аҩызаақәла, 
ауааҭынха зегьы иҳаҵҳаҵо ирышьҭоу, иры-
вагыло, ирыхьӡо, ауаҩ изааигәоу,  игәыблра 
змоу аӡә шлакәу азгәаҭо Лили Ризаиԥҳа иаз-
гәалҭеит, лыҭҵаарадырратә усураҿгьы лҵаратә 
ҩаӡара аизырҳара дшашьҭам, ҭынч, ашьшьыҳәа 
лус дшаҿу.

«Марина лзанааҭ аганахьала, адырреи 
аԥышәеи змоу ҵарауаҩуп, иахьа етнологк  
иаҳасабала илываҟәыло дыҟаӡам.

Уи лбызшәа ԥсабаратәуп, илымоуп иҷыдоу 
алексика, лбызшәа беиоуп, лжәар ҭбаауп.

Уи инаҷыдангьы аԥсышәала дхәыцуеит, 
хаҭала, абызшәатә хәыцра лымоуп, хықәкыла 
иҭылҵаауа аԥсуа ихымҩаԥгашьа, аҵас, ақьабз 
аҟны  уи шьаҭас иҟалҵоит.

Аҭҵаарадырратә експедициақә́а рахь акыр 
ҳаицныҟәахьеит, лара  аетнологиа аганахьала, 
сара– абызшәа. Маринеи сареи еснагь  ҳхеи-
барҭәаауан, ҳтемақәа еизааигәоуп, еиқәҿырҭу-
еит аҟнытә. Даара аус лыцура мариоуп, иман-
шәалоуп.

Л.Ҳагба ҳаиҿцәажәара хыркәшо иазгәалҭе-
ит, Марина лыҭҵаарадырра инаҷыданы, гәы-
лаԥсыла дшаԥсуоу. «Аԥсны иалҵны шьоукы, 
хаҭала, ахацәа ахыхьчараз ианцоз, Марина лҵа-
ра ныжьны сыжәлар рҿы сыҟазароуп ҳәа лыԥ-
садгьыл ахь дааит», – ари ахымҩаԥгашьа маца-
рагьы иаҳәо рацәоуп», – лҳәеит уи.

Аԥсны Аџьынџьтәылатә еибашьра ҟала-
анӡагьы Маринеи лареи шеибадыруаз, Аԥ-
суаҭҵааратә институт аҟны аус шеицыруаз, 
аибашьраҿгьы ишеимҩалацәахаз азгәаҭо Афи-
лологиатә ҭҵаарадыррақәа ркандидат, Аԥ-
суаҭҵааратә институт аусзуҩ еиҳабы, Аԥсны 
Афырхаҵа Ҭали Џьапуаԥҳа ҳаиҿцәажәараан 
иазгәалҭеит Марина даара илзааигәоу, ҳаҭыр-
ла дыззыҟоу, иаҳәшьак леиԥш илыԥхьаӡо лҩы-
за  шлакәу.

«Марина Барцыцԥҳа зыҭҵаарадырра ага-
нахьала здырра ҳараку, аԥышәа змоу ҵарау-
аҩуп. Уи  еизылгахьоу, иҭылҵаахьоу, аус зды-
лулахьоу аматериалқәа хәы змам акы акәны 
иҟоуп аҭҵаарадырразы. 

Хаҭала, лареи сареи ҳусеицура инаҷыдан-
гьы аибашьратә мҩа ҳаицанысит. Уаҟагьы ме-
диаҳәшьак лаҳасабала лылшара инаваргыланы, 
хәы змам афотоҭыхымҭақәа аҭоурых иазын-
лыжьит. Агәыблра зҵоу аибашьраҿы иҭылхыз 
афотосахьақәа, акадрқәа ахархәара рымо-
уп иахьа. Аха даара исҭахын Марина лнапы 
иҵыҵыз,  лҭыхымҭақәа  еизганы, еидызкыло 
афотоальбом еиҿкааны иҭыжьзарц. Ҳҭоурых 
аҟны уи иаҳәо рацәоуп, акыр аҵанакуеит» ,– 
лҳәеит уи.

Марина  Барцыцԥҳа лхаҭареи  лырҿиа-
реи иазкны ҳзыҿцәажәаз Лили Ҳагԥҳаи Ҭа-
ли Џьопуаԥҳаи рҩыза лзы даара ажәа ԥхақәа 
ҳарҳәеит. Аиашазы, ауаа рыбзиабара, ргәы-
былра злоу, ирзааигәоу, зыкәшамыкәша есна-
гь аҩызцәаақәлацәа рацәоу Марина  даҽака-
лагьы ухаҿы дааиуам.

15 шықәса инарзынаԥшуа иҵуеит Марина 
Барцыцԥҳа Аԥснытәи  аҳәынҭқарратә универ-
ситет, аҭоурых афакультет, аԥсуаҭҵаара акафед-
ра аҟны аҿар дырзаԥхьоижьҭеи амаҭәарқәа: 
аԥсуаа ретнологиа, аԥсуаа ретнопсихологиа, 
аԥсуаа ретикеи ретикети, Аԥсны аҭоурыхи. Уи 
лажәақәа рыла, аҿар ари амаҭәар аганахьала 
ирымоу адырра маҷуп, аха азҿлымҳареи аин-
тереси  аадырԥшуеит.

«Аԥсуа жәлар милаҭк раҳасабала ҳаиқәхарц, 
ҳхаҿра ҳцәымӡырц ҳҭоурых ҳдыруазарц 
шахәҭоу, хаҭала, ҳара  ҳазусҭцәоу, ҳахьынтәа-
ауа, ҳҟазшьа, ҳхымҩаԥгашьа, ажәакала, ҳҵас, 
ҳқьабз, иааидкыланы аԥсуа етикет иазку адыр-
рақәа рызназгоит аҿар. Иахьа абиԥара реима-

дара еиԥҟьоуп ҳауаажәлар рыҩнуҵҟа, ҳәарада, 
уи аҿар рдырра ианыԥшуеит, иара убас, ашкол, 
иеиҳау аҵараиурҭақәа рҟны имаҷуп аҭоурых, 
агеографиа иазку асааҭқәа, урҭ ирыцҵатәуп. 
Ҳкультура, ҳҭоурых, ҳбызшәа ангәыгәҭаҳажь 
– Аԥсуа ҳәынҭқарра  ҳзышьақәыргылаӡом. Уи 
хыҵхырҭас иамазароуп аԥсуаа милаҭк  раҳа-
сабала ҳазлашьақәгылоу амахәҭақәа зегьы», – 
дҳацәажәон аетнолог.

Ҳәарада, досу дызҿу аус гәыкԥсыкала  даз-
неиуазароуп,  уалбагас акәымкәан. Марина  
Барцыцԥҳа дыруаӡәкуп зус цқьаны, ихаҭәа-
аны, ҳажәлари ҳаԥсадгьыли  рзы ихәарҭаны 
иҟаландаз ҳәа ихандеиуа. Илзеиӷьаҳшьап нас, 
еиҳау  аихьӡарақәа. 

Заԥсуара зегьы ирыцку

Сыжәлар срылагылазароуп

Алиса Гәажәԥҳа

 d Аӡәгьы изы имаӡаӡам 
ауаҩытәҩса раԥхьатәи 
ишьаҿақәа инадыркны гәабзиа-
рала еиԥш, доуҳалагьы дызҩы-
даны иеизҳара шхымԥадатәиу. 
Ааӡаразы ицхыраагӡа бзио-
уп ҵабыргны, гьамала иаԥҵоу, 
ахәыҷқәа абзазара иазхьа-
зырԥшуа, маҷ-маҷ иазҿлымҳаз-
тәуа асахьаркыратә ажәа. Уи 
зымпыҵамыншәалахо арҿи-
аҩцәа дреиуоуп ахәыҷтәы поет 
Гәыли Зыхәԥҳагьы. 

Зҩымҭақәа гәылаԥсыла ирԥ-
хоу арҿиаҩы иҳаҩсыз ашықәс 
аҵыхәтәантәи амшқәа рзы дырҭы-
сит лыжәбатәи ажәашықәса. Џьа-
баала ихаҭәаау ақәра дышҭагыло-
угьы, апоезиахь илымоу агәыбылра 
хьшәашәам, иԥкым лырҿиара 
иахьагьы.

Гәыли Уџьушьиԥҳа лҩымҭақәа 
акьыԥхь аҟны ицәырҵит иҳаҩсыз 
ашәышықәса, 60тәи ашықәсқәа 
рынҵәамҭа инаркны. Апоет  хыл
ҵшьҭрала Самырзаҟантәи (Гал ара-
ион) аԥсыуоуп, аха уи лҭо урыхтә 
лахьынҵа аԥсышәала аҩреи 
аԥхьареи лылнамыршеит. Ега ус 
акәзаргьы, лхәыҷтәы рҿиамҭақәа 
имаҷымкәа, аԥсшәахь еиҭаганы 
изныкымкәа аԥхьаҩ инапахьы 
инеихьеит. Убас, 1968 ш. рзы 
ахәыҷтәы журнал «Амцабз» аԥшь-
батәи аномер, агәлаҵа аҳасаба-
ла, сахьала еиқәыршәаны иҭыҵит, 
Платон Бебиа аԥсшәахь иеиҭе-
игаз жәиԥшь жәеинраала еидыз-
кылаз аизга хәыҷы «Акьанџьақәеи 
ахәыҷқәеи». 1974 ш. рзы иҭыҵит 
аизга «Скаԥданхарц сҭахуп». 
Анаҩс, «Ацгәы хәыҷы аамысҭашәа», 
«Аԥра» уҳәа егь. 

Зыӡбахә ҳамоу апоет иреиӷьу 
лажәеинраалақәа хынҩажәа ина-
рыцны, аԥсшәахь еиҭаганы из-
ныкымкәа ажурнал «Амцабзи» 
агазеҭ «Аԥсны ҟаԥшь»–«Аԥсны» 
рдаҟьақәа рҟны иркьыԥхьхьеит аԥ-
суа поетцәа: Борис Гәыргәлиа, Ге-
нади Аламиа, Платон Бебиа, Терент 
Ҷаниа.

Иҭбаауп Гәыли Зыхәԥҳа лп
оезиа атематика, еиласоуп уи хкы 
рацәала. Лажәақәа мыррацәакәа 
иаалырԥшырц илҭаху ахшыҩҵак, 
игәыԥҵәагам адидактизм аныԥшуа 
ицәырлгоит исахьаркны. Даҽака-
ла иаҳҳәозар, уи лпоезиа хада-
ратәла иззынархоу ақәра иаҵа-
накуа ахьыбҿар, ирашьашәалоу 
«шәыга ҷыдала» илылшоит иман-
шәаланы урҭ рдунеи еилкаара 
ишьҭнахуа асахьақәа раԥҵара.

Арҿиаҩы лиубилеи лыдныҳәа-
ло илзеиӷьаҳшьоит агәабзиареи 
арҿиаратә гәацԥыҳәареи. Лара 
лыхәҭаахь ала еиҵагыло абиԥа-
рақәа ҳазҭалаз ашықәс рыдныҳәа-
ло, ираналшьоит абраҟа икьыԥхьу 
лажәеинраала ссирқәа.

Абас сабжьигеит Даду…
–Дад, убас иузҳалароуп,
Абжьас уашьҭалар–уахьӡа,
Уи ласбоушәа иԥхьаӡа!..
Абас сабжьигеит Даду,–
Уи ҳдунеи аспорт датәуп.
Даԥхьагылан, дықәԥаҩын,
Аха, аԥхьа, уи дуаҩын.

Сахӡыӡаауеит сыдгьыл
Сахӡыӡаауеит сара сыдгьыл,
Арха, ашьха срызгәыкуп.
Избан акәзар, уи са сыдагь,
Сышьҭахь иҟало иртәуп.

Амра ныҳәоит
Амра ныҳәоит ҳара ҳзыҳәа,
Ҳадгьыл дықәымларц атәым
Ҳашҭа иагымхарц аҽыхәа, –
Гәахәас иамазарц адәы.

Шьак ҳатәызар
Асы леиуан, ҳашҭа шәҭызаап,
Еигәыдаҳҵап еимакны.
Шьак ҳатәызар, –шьак 
                              ҳатәызааит,
Еимаҳамкып даҽакы.

Абга
Ҭынч узтәашам шьҭак ухымзар,
Уи ауп абнахь уа узцаз.
Уԥсыцәгьара ауп, сыԥсымзар,
Убганы уара уҟазҵаз.

Аҳәаахьчаҩ
Абџьар сымоуп,
Аҳәа сымоуп,–
Итәахьеит са схьаақәа.
Сыдгьылаҿ сара
саԥшәымоуп,–
Исыхьчоит аҳәаақәа. 

Ҵис-хәыҷ ԥшын…
Иҭысхып ҳәа зны саҿын,
Ҳаӡыс хәыҷ асахьа.
Ҵисгьы сҭых ҳәа исзыԥшын,–
Аԥаҵақәа ԥхьаҳәан.

Изааӡада уи асы?
Асы леиуеит цырацыра,
Ибыбышӡа, иԥшӡаӡа.
Исҭахын игәыдыскылар,
Аха маҷк иара цан.

Даргәырӷьазаап аӡын ҳамҭа,–
Дсазҵааит ӡӷаб хәыҷык иацы:
Шьыри, шьыри, изааӡада,
Абас ажәҩанаҿ асы?

Схәышҭаарамца
Аҩадара,
Аладара,
Аҵарақәа рашәа.
Абаҳчаҿы
Ажьақаруа
Ҳӡиас аамысҭашәа.

Даду иашҭаҿ
Аҵәахаҳа,
Ацхарпа иаҩызоуп.
Мап ара
Сзынгылом уаҳа,
Рышҟа сцоит, сахьизоуп!

Уахь исыхоит
Сара сгәаҵа,
Уахь исыԥхьоит сымца.
Ахәа снахан,
Схәышҭаарамца,
Снаҵханы еиқәысҵап.

Иахьагьы зырҿиара ԥкым

Гәыли Зыхәԥҳа –90ш.

 d Расим Амқәаб дмедицинатә ус-
зуҩуп, дҳақьым  хирургуп. 2017 
шықәсазы далгеит Санкт-Петеру-
бург С.М.Киров ихьӡ зху Урыстәы-
латәи арратә-медицинатә акаде-
миа «Азеиԥшхәышәтәра» азанааҭ 
ала. Идырра  иазирҳауан убасгьы 
Аԥсны Атәылахьчара аминистрра 
арратә госпиталь хада ахирурги-
атә ҟәша аинтернатураҿы. Расим  
уи адагьы днаплакҩуп. Уи атәы 
инарҭбааны даҳзалацәажәеит ҳа-
иҿцәажәараҿы.

– Расим шәара занааҭла шәҳ-
ақьымуп, аус жәуеит Агәыӡера Аԥс-
ны Атәылахьчара аминистрра арратә 
госпиталь аҟны. Уи анаҩсгьы шәна-
плакҩуп. Ицәгьаӡами аҳақьымреи 
анаплакреи реилагӡара?

– Хымԥада, ицәгьоуп ухала уа-
наҿу, аха иудгыло ауаа аныҟоу удыр-
маншәалоит. Уусгьы мариахоит, улша-
рақәагьы рацәахоит.

–Аҵара шәаналга иаразнак Аԥс-
ныҟа шәхынҳәыма?

– Ааи, сҵара анхсыркәша иа-
разнак Аԥныҟа сааит, избанзар даа-
ра бзиа избоит Аԥсны. Еснагь сашьҭо-
уп Аԥсни уи ажәлари ирыхәаша акы 
аҟаҵара.

– Шәышԥалага акаҳуа аҭира 
азырхиара?

– Сара сҵара хсыркәшахьан, аусу-
рагьы салагахьан. Агәыӡера иҟоу ар-
ратә госпиталь аҟны. Сусура даараӡа 
исгәаԥхон, аха суалафахәы  маҷын. 
Анаплакра сцәа иалан, еснагь аԥара 
злаурҳаша акы сазхәыцуан. Исыӡ-
беит аҳақьымра аанмыжькәа напла-
кык аасыртып ҳәа. Сан исыҵалҳәе-
ит: «Расим, акаҳуа бзиа ауаа еснагь 
ирҭахуп, иааганы иуҭилар» ҳәа. Убас 
сцан Урыстәылаҟа ҩажәаҩажәа 
кьыла акаҳуа хкқәа рацәаны иа-
азган аҭира салагеит. Нас снапла-
кы ахьӡ асҭеит, аконцепциа схәыцит. 
Ахьӡгьы зхылҿиааз саҳәшьеи са-
реи   ҳахьыӡқәа роуп.  Лара Расси-
ана лыхьӡуп, сара Расим, уи аҟнытә 
акаҳуагьы «Росси» ахьӡысҵеит.

Саналагоз сымаҳә дсыцхраауан, 
ҳцаны акаҳуа ааҳгон, ианааҳгалак 
аилаҳәара илаҳаԥсон, иаҭаху зегьы 
аинформациа кьыԥхьны иақәҳарҷа-

буан. Акаҳуа адәқьанқәа  ирыдаҳ-
гало ҳалагеит, аха аханатә изгоз 
маҷын. Нас, маҷмаҷ адәқьанқәагьы 
ирыдыркыло иалагеит. Адәқьанқәа 
рышҟа мчыбжьык ахь знык анеира 
салагеит акаҳуа «Росси» ахаҭарнакк 
иаҳасаб ала. Џьоукы ргәы иаанагон 
азауад ҳамоуп ҳәа. Сара ирасҳәон 
акаҳуа ахьынтәааго, аҭира ишазҳар-
хио. Убас хәыҷыхәыҷла саҿын, ауаа 
азҿлымҳара рызцәырҵуа иалагеит. 
Шықәсык ашьҭахь скаҳуа аӡыргара 
салагеит, акаҳуа аазхоз еицлабыртә 
еиԥш алшара рыман. Иаиааиз ауаҩы 
смашьына ҳамҭас исҭеит. Уи адагьы 
аицлабра иалахәыз аахәаҩцәа 
ираҳҭон еиуеиԥшым аҳамҭақәа. Иҟан 
аҭел иаиааиз, мамзаргьы  аԥаратә 
ҳамҭа занаҳшьазгьы.

Есымчыбжьа аҳамҭақәа рзы
ҟаҳҵон. Хымз рышьҭахь ҳкаҳуа 
аӡбахә Аԥсны жәлар зегьы иры-
лаҵәеит. Аӡыргара сыхәеит ҳкаҳуа 
ауаа ирдырыртә аҟаҵаразы. Ама-
ла, аконкуренциа ӷәӷәа ҳамоуп. 
Ауаа еиҳараӡак иаархәо зыхә маҷу 
акаҳуоуп. Акаҳуа бзиа ахә маҷны 
иузаахәаӡом. Зхаҭабзиара ҳараку 
акаҳуа ахәгьы иаҳа иҳаракуп. Ҳа-
ра ҳкаҳуа Бразилиантәи ауп иша-
аҳго, иааҳгогьы акаҳуа ахкқәа ире-
иӷьӡоу ҳәа иԥхьаӡоу Арабика ауп. 
Уи  зыхә цәгьоу каҳуоуп, избанзар 
ахаҭабзиарагьы бзиоуп. Акаҳуа иа-
аҳго ахаҭабзиара шҳараку атәы зҳәо 
ахҳәаа аилаҳәарақәа ирнаҳҵоит. Иа-
аҳго акаҳуа шықәсык ахь знык Уры-
стәылатәи Аԥснытәи  алаборатори-
ақәа рыҟны игәаҳҭоит. Насгьы иӡны 
ауп ишааҳго уи.

– Аԥсны акаҳуа бзиа ирбоит, 
есыҽны иржәуеит. Ишԥаҟалеи шәгә-
аанагарала  ҳауаажәлар убасҟак 
акаҳуа бзиа ирбартә?

Акаҳуа ажәра, аҭаҭын аха-
ра иаҩызоуп. Ауаҩы иԥсы анишьо 
ижәуеит, аусураҿы ианыҟоу, акы 
ианалацәажәо иржәуеит. Даҽаӡәы  
шьыжьымҭан дангылалак имжәыр 
игәалаҟазаара бзиамашәа ибоит, 
ажәакала ашьцылара ауп изыбзоуроу. 
Амала акаҳуа рацәаны  ажәра ҟалом, 
ауаҩы игәабзиаразы ихәарҭам. Сара 
акаҳуа аасҭа ачаи иаҳа бзиа избоит. 
Акаҳуа шамахамзар изжәӡом. Уи аҟ-
нытә аӡәы игәы иаанамгааит акаҳуа 
ахаҭабзиара бзиам ҳәа.

– Акаҳуа адагьы шәнапы  злаку 
рацәоуп. Шәаҳзалацәажәа.

–Уи адагьы ачаи ҳаҿуп. Иааҳгоит 

Китаинтәи, Индиантәи.
Аԥсны адәқьанқәа рыҟны иҟо-

ума  уи ачаи?
Ааи. Уигьы макьана аӡыргара аҭа-

хуп. Ауаа макьана ишахәҭоу  еиԥш 
ирыздырӡом, ари ачаи ахаҭабзиа-
ра шҳараку. 

– Аресторан «Rossini tratoria» 
иазкны иҳашәҳәои?

–«Rossini tratoria» раԥхьатәи 
аресторан ауп. Рацәак ҵуам Аҟәа  
«Bubble tea»   зыхьӡу арыжәтә ахьыр-
жәуа аҭыԥ ааҳартижьҭеи. «Bubble 
tea»   аҿар бзиа ирбо ачаи иалхны 
иҟарҵо рыжәтәуп. Шәача  саныҟаз 
избеит, исгәаԥхеит. Саҳәшьаԥацәа 
адҵаало иалагеит. Шәара шәзыҳәан 
иаасыртуеит ҳәа расҳәан, сажәа на-
сыгӡеит.

Хәыҷыхәыҷла ауаа иргәаԥхо иа-
лагеит «Bubble tea»   аҭааҩцәа иры-
даагалоит акаҳуеи, ачаи. Ҳгәы иҭоуп  
ахаамыхаақәагьы рыҟаҵара. Уажәы 
аҩнытә ҵыҵындра ҳазыԥшуп, иа-
ра убас агәҭакы ҳамоуп  аҩнытә 
ҵыҵындреи, ашоколади, ачаи  ахье-
илоу арыжәтә  аҭыжьра.

– Аԥсны ачаи аадрыхуеит. Акаҳуа 
аарыхра алшара  ҳамоума?

– Уи азҵаара аӡбара  саҿуп. Сца-
раны сыҟоуп  Бразилиаҟа ҳагро-
ном дсыманы, насгьы ишаадрыхуеи, 
ишахылаԥшуеи, аратәи  адгьыли аҳа-
уеи ишаднакыло ҭҵаатәуп. Уажәазы 
ҳара ҳтәы ҳәа иҳамоу ахьӡи аилаҳәа-
реи роуп. Уи зегьы  аамҭа аҭахуп.

– Шәусура уадаҩрақәас иацузеи?
– Ҳаналагозгьы ауадаҩрақәа 

ҳаман, уажәгьы иҳамоуп. Аԥсуа 
наплакҩы адгылара ацхыраара 
иҭара аҭахуп. Убри ишзалшо ала 
аҳәынҭқарра аус аднаулароуп. Аин-
даҭларагьы маҷӡам, ирацәоуп Уры-
стәылантәи акаҳуа аазго. Урҭ рыхәгьы 
иаҳа илаҟәуп, избанзар ахаҭабзи-
арагьы даҽакуп. Сгәы иаанагоит, ус 
аиндаҭлацәа цәырҵуа иалагазар 
имҩаԥгатәуп ацәыргақәҵа ахаҭаб-
зиара алзкааша, иӡырзгаша ҳәа.

– Аахәаҩцәа  уи еилыркаауама? 
Мамзаргьы ахә иаҳа иахәаԥшуама? 

– Еилызкаауа маҷӡам. Ҳара ҳтәа-
да зымжәуа рацәоуп. Акаҳуа бзиа 
ззеилымкаауагьы маҷҩым, избан-
зар урҭ  изышьцылахьоу ауп иа-
архәо. Насгьы, аӡыргара ҳгәы иҭо-
упа. Ацәыргақәҵа ахәшьара азҭо 
аусдырҩцәа алархәны еиҿаҳкаар 
ҳҭахуп. Сара ахаҭабзиара ауп иха-
дараны исыԥхьаӡо.

– Анаплакра зҽазызкырц зҭаху 
ирабжьыжәгои?

– Агәҭакы умазар, умаашьар, 
хымԥада ақәҿиарагьы ҟалоит. Агәа-
зыҳәара анумоу, умҩа уацәхьамҵро-
уп. Насгьы уаналаго аԥара уазхәы-
цыр иашаӡам, уус ҭакԥхықәрала 
азнеира ауп ԥыжәара зыҭатәу.

–Агәкаҳара  шәызцәырҵхьоума?
–Уигьы ҟалалоит , аха, иувагыло 

рацәаҩхоит агәыблра шумоу аныр-
балак.

– Расим издыруеит агәыҳала-
лрагьы шәнапы шалаку. Шәаҳза-
лацәажәарц ҳҭахын…

– Апроектқәа рацәаны иҳамоуп. 
Аҿарацәа ҳрыцхраауеит. Аспортсмен-
цәа аицлабрақәа рахь ианцо рымҩа 
ахә шәатәума, формала еиқәыр-
шәатәума… Аспорт адагьы акульту-
ра, аҵарадырра, ашәҟәыҩҩцәа аԥ-
суа ́бызшәа аиқәырхара иазку аусқәа 
рыдгылара уҳәа… ҳнапы алакуп. 
Иаҳҭахуп ацхырааратә фонд аԥҵа-
ра абарҭ  ахырхарҭақәа рыла. Ҳаид-
гылар ҳаицхыраар иҳалшо рацәоуп.

– Расим, иҭабуп  ҳаиҿцәажәара-
зы. Аманшәалара шәыцзааит.

Аиҿцәажәара мҩаԥылгеит
Алина Багаҭелиа

 Аҳақьым  бзиа 
икаҳуагьы бзиоуп

Згьама ҳараку


